
Útdráttur 
Í ritgerðinni er fjallað um heimavinnu nemenda. Meginmál ritgerðarinnar skiptist í tvo 
hluta. Fyrri hlutinn er fræðilegur og fjallar hann um hugtakið heimavinnu, markmið 
hennar og mismunandi þætti. Skoðað var hvað fræðin segja um árangur heimavinnu 
og gerð voru grein fyrir rökum með og á móti heimavinnu.  Einnig var hlutverk 
kennara í heimavinnu skoðað og áhrif þátttöku foreldra. Rýnt var í gagnvirka 
heimavinnu og ýmis ný forrit og kerfi sem þróuð hafa verið til að bæta heimavinnu. 
Þá voru sérstaklega skoðuðu vef-miðuð kennslukerfi, snjallkennslukerfi og nýir 
kennsluhættir eins og speglaðar kennsluaðferðir. Seinni hluti ritgerðarinnar er könnun 
á viðhorfi kennara á unglingastigi til heimavinnu.  
 Skiptar skoðanir eru á árangri heimavinnu og hvort hún eigi rétt á sér í 
skólakerfi samtímans. Sumir skólar eru ekki með heimavinnu fyrir nemendur og hefur 
tíminn sem unglingar verja í heimavinnu dregist saman á síðustu árum. Því virðist 
sem fylgi heimavinnu fari minnkandi á Íslandi. Rannsóknir hafa sýnt að heimavinna 
getur stuðlað að bættum námsárangri nemenda sé hún vel skipulögð. Þá hefur einnig 
verið sýnt fram á að þátttaka foreldra í heimavinnu nemenda geti skilað sér í bættum 
námsárangri.  Á móti er bent á að ef illa er staðið að heimavinnu getur hún verið 
íþyngjandi fyrir nemendur og fjölskyldur þeirra.  
 Framkvæmd var könnun meðal kennara á unglingastigi. Í úrtakinu voru allir 
kennarar sem kenna bóklegar greinar í sex skólum á Akureyri, alls 53 kennarar og 
fengust svör frá 37 kennurum. Kannað var viðhorf kennara til heimavinnu og voru 
niðurstöður könnunarinnar bornar saman við niðurstöður svipaðrar könnunar sem 
framkvæmd var fyrir tíu árum. Samanburðurinn leiddi í ljós að viðhorf kennara til 
heimavinnu hafi hrakað. Þá var einnig skoðað hvort kennarar nýttu sér nýjungar í 
heimavinnu eins og gagnvirk tölvukerfi og sýndu niðurstöður að mikill minnihluti 
nýtir sér þessar nýjungar.  
 Heimavinna er vandmeðfarið verkfæri sem hefur verið rætt um og rannsakað 
meðal fræðimanna og annarra í langan tíma. Til þess að kennarar geti beitt þessu 
verkfæri á árangursríkan hátt í starfi þurfa þeir að fá þjálfun og kennslu í notkun þess.  

Abstract 
This essay is about homework. The main chapters are divided into two parts. The first 
part is theoretical and examines the concept of homework, its purpose and the 
different types of homework. We took a look at what research says about the 
academic gains of homework and considered the different arguments made for and 
against homework. We also talked about interactive homework and some new 
applications and computer programs widely used as a tool to make homework more 
efficient. We especially focused on web-based homework systems, intelligent tutoring 
systems and new teaching methods such as flipped learning. The second part of the 
essay is a research on views and attitudes towards homework among teachers in the 
upper levels of primary school (students aged 13-16). 
 There are different views on the benefits of homework and whether it belongs 
in today’s school systems. Some schools have taken up a policy against the use of 
homework, and adolescents in Iceland spend less time on homework than before. 
Therefore the positive attitude towards homework seems do be decreasing. Research 
shows that well organized homework and parental involvement improves student’s 
academic achievements. However, poorly organized homework can be a burden on 
students and their families.  
 A research was conducted among upper level primary school teachers. The 
sample consisted of academic teachers from six schools in Akureyri. The total of the 
sample was 53 teachers and 37 of them participated. The research focused on the 
teacher’s views regarding homework and the results from our research were compared 
to a similar research conducted ten years ago. It seems that teacher’s attitudes towards 
homework have worsened. We also wanted to know if teachers were implementing 
innovations in homework such as interactive computer systems. Our results show that 
a minority of teachers use these innovations.  
 Homework has been debated and researched among scholars and others for a 
long time. It is clear that homework is a tool that must be dealt with carefully. If 
teachers are to use this tool so it may have a positive outcome for students, they need 
training and guidance in how to do so.  

1. Inngangur 

Frá upphafi skólagöngu á Íslandi hefur heimavinna verið stór hluti skólastarfs. Áður 

fyrr eyddu nemendur mun styttri tíma í skólanum og var því nauðsynlegt að setja 

þeim fyrir heimavinnu sem viðbót við námið í skólanum. Nú hafa skólaannir og 

skóladagurinn lengst. Því eru margir sem álíta að heimavinna sé hluti af gamalli hefð 

sem er löngu orðin úrelt á meðan aðrir telja heimavinnu enn vera nauðsynlegan 

viðauka við skólastarfið (Nanna Kristín Christiansen, 2010, bls. 124−125). 

Fræðimenn skiptast í tvær fylkingar, fylgjendur heimavinnu annars vegar og 

andstæðinga hins vegar. Þá greinir á um markmið, mikilvægi og gagnsemi 

heimavinnu nemenda. Fylgjendur heimavinnu telja hana m.a. auka námsárangur 

nemenda, skilning þeirra á námsefninu og efla sjálfstæð vinnubrögð ásamt því að hafa 

marga aðra eiginleika sem eru nemendum til hagsbóta. Andstæðingar segja hins vegar 

að heimavinna skapi of mikið álag á heimilin og skili litlum sem engum árangri fyrir 

nemendur (Good og Brophy, 2003, bls. 393). Heimavinna er samt sem áður, í flestum 

tilfellum, hluti af námi nemenda í dag. 

Heimavinna er alltaf heitt umræðuefni. Svo virðist sem allir hafi ákveðnar 

skoðanir á heimavinnu, sama hvort það eru kennarar, foreldrar eða nemendur. Að 

okkar mati er umræðan um heimavinnu heldur neikvæð og virðast margir hafa þá 

skoðun að heimavinnan sé óþörf og skili engum árangri. Okkur langaði að skoða 

heimavinnuna frá nýjum hliðum. Ýmsar nýjungar orðið tengdar heimavinnu sem hafa 

fengið litla umfjöllun á Íslandi. Við ákváðum að skoða þessar nýjungar og sjá hvort 

þær gætu að einhverju leyti verið lausnin á heimavinnudeilunni.  

Til þess að grafast fyrir um efnið var ákveðið að framkvæma könnun meðal 

kennara á unglingastigi á Akureyri og var rafrænn spurningalisti sendur til kennara í 

sex skólum. Til samanburðar höfðum við könnun Valdimars Víðissonar frá árinu 

2004 sem framkvæmd var á Akureyrarsvæðinu. 

Markmið könnunarinnar var að fá svör við eftirfarandi rannsóknarspurningum: 
 

1. Hvert er viðhorf kennara til heimavinnu? 

 a. Nýta kennarar sér þær nýjungar sem í boði eru við gerð heimavinnu? 

 b. Hafa viðhorf kennara til heimavinnu breyst á síðustu 10 árum? 

 Efni ritgerðarinnar er tvískipt. Fyrri hlutinn er fræðilegur og fjallar um 

hugtakið heimavinna, markmið hennar og flokka. Skoðað er hvað fræðin segja um 

árangur heimavinnu og gerð eru grein fyrir rökum með og á móti heimavinnu.  Einnig 

er hlutverk kennara í heimavinnu skoðað og áhrif þátttöku foreldra í heimavinnu 

nemenda. Rýnt var í gagnvirka heimavinnu og ýmis ný forrit og kerfi sem eru notuð 

víða í kennslu. Í seinni hlutanum er gerð grein fyrir könnuninni og niðurstöðum 

hennar.  

2. Heimavinna 

Heimavinna hefur verið mjög umdeild og er fólk alls ekki sammála um mikilvægi 

hennar, árangur eða tilgang. Skólar eru ekki skyldugir til þess að leggja fyrir 

nemendur heimavinnu og leggur Aðalnámskrá grunnskóla enga sérstaka áherslu á 

heimavinnu. Skólunum eru því gefnar frjálsar hendur hvort þeir setja fyrir heimavinnu 

eða ekki og hvernig þeir vilja haga henni. Flestir skólar leggja fyrir heimavinnu en 

einhverjir skólar hafi tekið upp stefnu sem gerir ekki ráð fyrir heimavinnu nemenda.  

 

2.1 Hvað er heimavinna 

Þó margir séu ósammála um árangur og markmið heimavinnu þá hafa skilgreiningar á 

heimavinnu lítið breyst í gegnum tíðina. Heimavinna er almennt skilgreind sem 

verkefni sem kennari setur nemendum fyrir og fyrirhugað er að vinna utan skólatíma. 

Heimaverkefni eru oft unnin heima en geta þó verið unnin annars staðar (Cooper, 

1989, bls. 86). Þó að nafnið gefi til kynna að vinnan eigi að fara fram innan 

heimilisins er heimavinnan alls ekki einskorðuð við heimilið. Hún getur verið unnin í 

skólanum, á bóksafninu, hjá vinum eða annars staðar þar sem nemandi kýs að vera. 

Staðsetningin veltur á því hvaða bjargir nemandi þarf til að vinna verkefnið og hvar 

honum líður vel að læra. Heimavinnan getur jafnvel verið  unnin í kennslustofunni.  

Heimavinna unglinga og barna er ólík því ekki eru sömu kröfur gerðar til allra 

nemenda og hefur heimavinnan oft ólík markmið miðað við aldur þeirra. Æfing er 

lykilatriði í heimavinnu yngri nemenda t.d. í lestri en markmið heimavinnu á 

unglingastigi eru fjölbreyttari. Sama hver heimavinnan er og hvar hún er unnin  þá ber 

nemandinn ábyrgð á að vinna verkefnið (MacBeth og Turner, 1990, bls. 1).  

Skilgreining Coopers (1989, bls.  86) á heimavinnu er tiltölulega opin og getur 

í sinni víðustu merkingu átt við allt það nám sem nemandi lærir utan skólans. Það þarf 

ekki endilega að vera bóklegt nám heldur getur það t.d. falið í sér að læra að þekkja 

umhverfi sitt eða fjölskyldu sína. Oftast er hugsað um heimavinnu í þrengstu 

mögulegu merkingu þar sem nemendur fá bóklegt verkefni sem skal vinna og skila 

inn á tilsettum tíma og kennari gefur þeim einkunn fyrir afköstin. Heimavinna er þó í 

raun mun víðara hugtak.  

2.2 Markmið heimavinnu 

Markmið heimavinnu geta verið margvísleg. Eflaust hafa markmið heimavinnu þróast 

og breyst samhliða breytingum á skólakerfinu og áherslum Aðalnámskrár grunnskóla. 

Skólar búa til sína eigin heimavinnustefnu og því var ákveðið að skoða heimasíður 

skóla á Akureyri til þess að sjá markmið heimavinnu. Erfitt reyndist að finna 

upplýsingar um heimavinnustefnur. Á heimasíðum þriggja skóla fundust engar 

upplýsingar um heimavinnustefnu en á síðum hinna fjögurra skólanna voru sæmilega 

aðgengilegar upplýsingar. Lundarskóli hafði t.d. mjög greinargóða umfjöllun um 

heimavinnu og segir eftirfarandi um tilgang heimavinnu:  
 

,,Tilgangur heimanáms er margþættur. Með því gefst foreldrum tækifæri til að 

fylgjast með því mikla starfi sem börn þeirra inna af hendi í skólanum. 

Viðfangsefnin taka m.a. til æfinga á áður kenndum þáttum og eru til að viðhalda 

leikni og auka hraða. Samvinna heimilis og skóla hvetur nemendur til starfa og eflir 

tengsl barna og foreldra. Nemendur læra að skipuleggja tíma sinn og taka meiri 

ábyrgð á náminu “ (Lundarskóli, 2014, bls. 25−27).  

 

Í töflu 1 er að finna samantekt og skýringar á helstu ástæðum sem gefnar eru 

upp sem markmið heimavinnu. Samantektin byggir á skoðanakönnunum og viðtölum 

við kennara ásamt niðurstöðum fjölmargra nýrri og eldri rannsókna um heimavinnu 

(Epstein og Van Voorhis, 2001, bls. 181−183). Þar má m.a. finna þau markmið sem 

Lundarskóli nefnir en eftirfarandi tíu þættir gefa góða heildarmynd af markmiðum 

heimavinnu: 

Tafla 1 −  Flokkar og helstu markmið heimavinnu 

Flokkar Markmið  

Æfing Auka hraða og leikni nemenda ásamt því að viðhalda 

kunnáttu þeirra á viðfangsefni. 

Undirbúningur Undirbúa nemendur fyrir næstu kennslustund eða ljúka 

verkefnum sem byrjað var á kennslustund. 

Þátttaka Virkja áhuga og ánægju nemenda á viðfangsefni. 

Persónulegur þroski Auka ábyrgðartilfinningu, sjálfstraust, skipulagshæfileika og 

þrautseigju nemenda auk þess að koma auga á og þróa 

hæfileika þeirra og hæfni á ákveðnum sviðum utan skóla s.s. 

tónlist, leiklist, tækni o.fl. 

Samskipti foreldra 

og barns 

Heimavinna sem hefur það að marki að efla jákvæð 

samskipti milli foreldra og barns og gera foreldra meðvitaða 

um nám barnsins. 

Samskipti kennara 

og foreldra 

Heimavinna sem gerir kennara mögulegt að upplýsa foreldra 

um nám barna sinna og efla þátttöku þeirra í skólastarfinu. 

Jafningjasamskipti Hvetja nemendur til að vinna saman og læra hvort af öðru. 

Stefna Framfylgja stefnu skóla eða yfirvalda um tiltekið magn 

heimavinnu sem ætlast er til að kennarar leggi fyrir 

nemendur sína. 

Almannatengsl Að sýna foreldrum og samfélaginu fram á að skólinn hafi 

ákveðna stefnu og geri miklar kröfur til nemenda sinna. 

Refsing Hér áður var heimavinna stundum notuð sem refsing vegna 

slaks námsárangurs eða dræmrar vinnusemi nemenda. 

(Epstein og Van Voorhis, 2001, bls. 181−183) 

 

 

Ljóst er að markmið heimavinnu geta verið margvísleg og ef vel er að henni 

staðið geta kostir hennar verið margir. Heimavinna sem hönnuð er til að mæta 

ofantöldum markmiðum getur eflt nemendur bæði náms- og félagslega og þroskað þá 

á margan hátt. Heimavinnan getur einnig myndað og þróað samstarf milli heimila og 

skóla og eflt kennslu og þróun í skólamálum (Epstein og Van Voorhis, 2001, bls. 

181). Til þess að heimavinna skili árangri þarf hún að vera vel úthugsuð og skipulögð 

með skýrum markmiðum. Einnig er ákaflega mikilvægt að nemendur, foreldrar og 



 9 

kennarar viti og skilji markmið heimavinnunnar og til hvers er ætlast af þeim (Nelsen, 

Duffy, Escobar, Ortolano og Owen-Sohocki, 1996, bls. 195−200). 
 

2.3 Flokkar heimavinnu 

Eins og áður sagði er skilgreiningin á heimavinnu mjög víð og þar af leiðandi getur 

hún verið mjög fjölbreytt. Heimavinnu hefur verið skipt í tvo flokka; hefðbundin 

heimavinna og óhefðbundin heimavinna.  

Hefðbundin heimavinna er til dæmis verkefni sem unnin eru í vinnubækur, 

verkefni sem byggja á yfirferð úr fyrri kennslustundum eða verkefni sem eiga að 

undirbúa nemendur fyrir komandi kennslustundir. Heimavinnan er þannig 

framlenging skólaverkefna (Nelsen, Duffy, Escobar, Ortolano og Owen Sohocki, 

1996, bls. 195−199). Þessa tegund heimavinnu nefnir Ingvar Sigurgeirsson (2013, bls. 

87) þulunám og þjálfunaræfingar vegna þess að þær byggjast á endurtekningu og 

æfingu. Markmið þeirra er að kanna þekkingu nemenda á ákveðnu efni, festa hana í 

minni og þjálfa færni og leikni nemenda.  Hefðbundin heimavinna hefur marga góða 

kosti. Hún gefur nemendum tækifæri til þess að þjálfa færni sem þeir lærðu í 

kennslustundum auk þess sem hún eykur sjálfsaga og þróar námstækni nemenda. 

Heimavinnan er einnig mikilvægur tengiliður heimila og skóla og gefur foreldrum 

færi á að fylgjast með námi barna sinna. Gagnrýnisraddir segja hins vegar hefðbundna 

heimavinnu ekki skila árangri og hafa sumir skólar kosið að sleppa henni alveg. Í bók 

Nelsen o.fl. (1996, bls. 195−199) segir frá Cindy White, skólastjórnanda sem notar 

ekki hefðbundna heimavinnu í sínum skóla. Hún gagnrýnir þessa tegund heimavinnu 

á þeim forsendum að hún geri oft meira ógagn en gagn. Hún nefnir þrjú dæmi: 

1. Ef nemandi skilur hugtak í stærðfræði, hvers vegna þarf hann þá að gera 20 

dæmi sem byggja á þessu sama hugtaki? Þessi tegund heimavinnu getur verið 

mjög einhæf og leiðigjörn og dregur úr ánægju nemenda á náminu. 

2. Ef nemandi skilur ekki hugtak, hvers vegna er þá ætlast til að nemandi fari 

heim og vinni verkefni tengd hugtakinu? Verkefni sem þessi, sem nemendur 

glíma við án aðstoðar, geta skaðað sjálfstraust nemenda og valdið pirringi 

innan fjölskyldunnar. 

3. Ef foreldrar vinna verkefni fyrir nemandann, hvernig er þá hægt að ætlast 

til þess að nemandinn læri af verkefninu? Í þessu tilfelli vinnur nemandinn 

ekki vinnuna sína og lærir þar af leiðandi ekki neitt af verkefninu. 

Í skóla Cindy White er aðeins stuðst við óhefðbundna heimavinnu. Eins og orðið 

gefur til kynna er hún ekki í eins föstum skorðum og hefðbundna heimavinnan. 

Verkefni byggja oft á gagnrýnni hugsun nemenda og sjálfstæðum vinnubrögðum. 

Heimavinnan er oft á tíðum sjálfstæð verkefni sem eru ekki beintengd náminu í 

skólanum. Til dæmis er eina heimavinna nemenda í skóla Cindy White að skipuleggja 

samverutíma með fjölskyldu sinni (Nelsen o.fl., 1996, bls. 195-199).  Óhefðbundin 

heimavinna tengist þeim kennsluaðferðum sem Ingvar Sigurgeirsson (2013, bls. 139) 

kallar þrautalausnir og leitaraðferðir. Þessar aðferðir þjálfa nemendur í rökhugsun og 

að takast á við úrlausnarverkefni með markvissum hætti.  

Hér að neðan verða tekin nokkur dæmi um hefðbundna og óhefðbundna 

heimavinnu sem sýna hversu fjölbreytileg markmið heimavinnunnar geta verið.   

1. Danska: Hefðbundið heimaverkefni væri t.d. að setja nemendum fyrir að ljúka 

ákveðnum verkefnum í vinnubók. Það eru verkefni eins og eyðufyllingar og 

spurningar upp úr lestexta. Slík verkefni þjálfa nemendur í færni sem þeir hafa lært í 

kennslustund. Óhefðbundin heimavinna í dönsku væri til dæmis að fara á netið og 

skoða danska fréttamiðla. Nemendur velja þá frétt af síðunni sem þeir skoða nánar og 

kynna síðan fyrir samnemendum efni fréttarinnar. Bæði verkefnin þjálfa lesskilning 

og auka orðaforða nemenda.  

2. Stærðfræði: Nemendur eiga að reikna rúmmál. Hefðbundin heimavinna væri t.d. að 

nemendur ættu að reikna rúmmál ákveðinna forma sem teiknuð eru á blað. Þetta 

verkefni þjálfar nemendur í leikni sem þeir hafa lært í kennslustund. Óhefðbundin 

heimavinna af sama tagi væri ef nemendur ættu að mæla rúmmál ákveðins herbergis. 

Auk þess að þjálfa leikni þá þurfa nemendur að vinna sjálfstætt og íhuga hvernig best 

sé að mæla herbergið. Verkefni af þessu tagi þjálfa rökhugsun nemenda sem og tengja 

stærðfræðina í kennslustofunni við þeirra raunheim.  

3. Saga: Nemendur lesa ákveðnar blaðsíður í Grettis sögu og eiga að svara 

spurningum upp úr textanum um fjölskyldutengsl í sögunni. Þetta væri dæmi um 

hefðbundna heimavinnu sem byggir á lesskilningi nemenda. Óhefðbundið 

söguverkefni væri að kynnast sögu eigin fjölskyldu. Þá gætu nemendur tekið viðtal 

við foreldra eða afa og ömmu og unnið texta upp úr því. Slík verkefni krefjast 

samvinnu innan fjölskyldunnar ásamt skipulagi og vinnusemi af hálfu nemandans.  

4. Enska: Hefðbundin heimavinna til að auka orðaforða í ensku væri t.d. ef nemendur 

fengju lista með orðum sem þeir ættu að þýða. Nemendur þjálfast í að leita í orðabók 

ásamt því að auka orðaforða sinn. Óhefðbundin heimavinna af svipuðu tagi væri að 

nemendur fengju að velja sér enska bíómynd og horfa á hana með enskum texta. 

Síðan þyrftu nemendur að skrifa útdrátt úr myndinni á íslensku. Nemendur myndu 

líklega rekast á ný orð sem þeir þyrftu að finna þýðingu á og þannig eykur verkefnið 

orðaforða nemenda.  

 Báðar tegundir heimavinnu hafa kosti og galla. Rök má færa fyrir því að 

hefðbundin heimavinna sé of einhæf en óhefðbundin heimavinna sé ekki í nógu 

föstum skorðum námslega. Hefðbundna heimavinnan er mikilvæg til þess að 

nemendur fái að æfa sig og þjálfa færni í ákveðnum þáttum. Óhefðbundin heimavinna 

er þó ekki síður mikilvæg, því með henni gefst nemendum kostur á að efla ýmsa 

persónulega eiginleika. Líklega er best að kennarar notist við báða flokka heimavinnu. 

Ef gott jafnvægi ríkir á milli hefðbundinnar og óhefðbundinnar heimavinnu má gera 

ráð fyrir að heimavinnan geti verið áhugavekjandi sem og árangursrík fyrir nemendur. 

Nýjungar sem hafa átt sér stað í kennslu á síðustu árum hafa gert það að verkum að 

skilin milli óhefðbundinnar og hefðbundinnar heimavinnu eru að verða óljósari. Áður 

fyrr hefur hefðbundna heimavinnan líklega verið enn hefðbundnari og óhefðbundna 

heimavinnan nánast ekki til. Nú eru kennarar farnir að nota óhefðbundna heimavinnu 

meira og því eru skilin milli þeirra ekki eins skýr og áður. 
 

2.4 Skiptar skoðanir á heimavinnu 

Fræðimenn skiptast í tvær fylkingar þegar kemur að heimavinnu. Sumir styðja 

heimavinnu og segja hana nauðsynlega fyrir námsárangur en aðrir segja heimavinnu 

vera tímaeyðslu. Nú til dags er ekki sjálfgefið að heimavinna sé hluti af skólastarfinu. 

Heimavinna er enn hluti af námi í mjög mörgum skólum en þó eru sífellt fleiri skólar 

sem eru ekki með hana.  

Rök hafa verið færð fyrir því að það sé nauðsynlegt fyrir nemendur að taka 

ábyrgð á námi sínu og nýta það sem þeir læra í skólanum utan kennslustofunnar. Það 

þróar með nemendum ýmsa jákvæða eiginleika, s.s. námstækni og áhuga á námi og 

tengir námið í skólanum við raunveruleika nemenda. Heimavinna hefur einnig góð 

langtímaáhrif vegna þess að hún hvetur nemendur til að læra í frítíma sínum og gerir 

það að verkum að nemendur þróa með sér betri námstækni sem skilar sér oft í betri 

námsárangri. Að frátöldum námslegum árangri hafa rannsóknir einnig sýnt að 

persónulegur ávinningur nemenda af heimavinnu er mikill. Það að þurfa að bera 

ábyrgð á eigin námi eykur sjálfstæði, sjálfsaga, forvitni og einnig þrautseigju við að 

leysa vandamál (Cooper, 2007, bls. 8−10). Heimavinna gefur foreldrum einnig kost á 

að fylgjast með námi barna sinna, hún hvetur til samskipta milli foreldra og barnsins 

(Sigurlaug Elva Ólafsdóttir, 2010, bls. 18) og hafa rannsóknir sýnt fram á jákvæðan 

persónulegan og námslegan ávinning af þátttöku foreldra í heimavinnu (Cooper, 

2007, bls. 10).  

Mótrökin eru hins vegar þau að heimavinnu fylgi of mikið álag á nemendur og 

hún ýti þeim frekar út af námsbrautinni heldur en að halda þeim inni á henni. Rökin 

með heimavinnu geta verið tvíeggja sverð og hafa andstæðingar heimavinnu snúið 

rökum með heimavinnu gegn henni. Þeir segja að nemendur sem eyða frítíma sínum í 

heimavinnu missi af öðrum athöfnum sem gæti þroskað þá félagslega og persónulega. 

Of mikil heimavinna getur leitt til líkamlegrar og andlegrar þreytu sem getur orsakað  

skólaleiða meðal nemenda og stuðlað þannig að því að nemendur sækjast ekki eftir 

áframhaldandi námi. Aðrar rannsóknir hafa sýnt andstæða niðurstöðu, að þátttaka 

foreldra hafi ekki alltaf góð áhrif á nám nemenda. Í sumum tilfellum, og oft í tilfelli 

unglinga, veldur heimavinnan spennu innan heimilisins. Í öðrum tilfellum hefur 

þátttaka foreldra leitt til þess að foreldrar vinna jafnvel verkefni fyrir nemendurna. 

Ávinningur nemenda af slíku er augljóslega enginn (Cooper, 2007, bls. 11−12).  

Eins og sjá má eru skiptar skoðanir á heimavinnu og eiga mörg rökin fyllilega 

rétt á sér. Þetta er hálfgerð hringiða af rökum vegna þess að rökum með heimavinnu 

er snúið í rök gegn heimavinnu, og öfugt. Vel skipulögð heimavinna í hæfilegu magni 

getur eflaust skilað jákvæðum árangri. Heimavinnan má ekki vera of mikil eða of 

þung og mikilvægt er að reyna að höfða til nemenda og gera hana áhugaverða fyrir 

þá. Samfélagið hefur breyst hratt á síðustu árum og vilja margir meina að heimavinna 

sé orðin úreld. Til eru margar gerðir og framsetningar á heimavinnu og þurfa kennarar 

að nýta sér þær nýju leiðir sem í boði eru og höfða til nemenda á tækniöldinni. 
 

2.5 Tími sem fer í heimavinnu á unglingastigi 
Samfélagið hefur í gegnum tíðina kallað til skiptis á meiri heimavinnu eða 

skólasamfélaginu sagt til syndanna fyrir að leggja of mikið álag á nemendur utan 

skóla. Árið 1901 var t.d. heimavinna fyrir nemendur undir 15 ára aldri í ríkisreknum 

skólum Kaliforníu bönnuð og takmörkuð í framhaldsskólum fylkisins (Eren og 

Henderson, 2011, bls. 950). Í samtímanum verja unglingar hins vegar allt að 3,7 

klukkustundum á dag í heimavinnu (Kackar, Shumow, Schmidt og Grzetich, 2011, 

bls. 74). 

Heimavinna er mismikil á námsstigum og algengt að hún aukist jafn og þétt 

frá ári til árs. Yngri nemendur halda athyglinni ekki lengi við sama efnið í einu og 

eiga erfiðara með að einbeita sér ef einhver truflun er til staðar. Einbeitingin getur 

lærst með æfingu og því er hægt að auka við heimavinnu nemenda þegar þeir eldast. 

Cooper (2007, bls. 26) segir að heimavinna eigi að vera 10 mínútur á dag fyrir yngstu 

nemendurna og á hverju ári megi bæta við 10 mínútum. Þannig eiga 1. bekkingar að 

vera með heimavinnu sem nemur 10 mínútum á dag, 2. bekkingar með 20 mínútur, 3. 

bekkingar með hálftíma og svo framvegis. Það þýðir að nemendur á unglingastigi eiga 

að verja u.þ.b. einum og hálfum tíma á dag í heimavinnu, fjóra daga vikunnar. 

National Education Association tekur undir ráðleggingar Coopers um 

heimavinnumagn nemenda (National Education Association, e.d.). Rannsóknir hafa 

sýnt að aukning á heimavinnu upp að ákveðnu marki getur verið góð en ef 

heimavinnan er orðin meiri en tveir tímar á dag þá sé hún hætt að skila árangri og geri 

meira ógagn en gagn (Cooper, 2001, bls. 37; Buell, 2004, bls. 10).  

Samkvæmt PISA könnuninni sem framkvæmd var hérlendis árið 2003 voru 15 

ára íslenskir nemendur að eyða 4,6 klst. á viku í heimavinnu eða rúmlega klukkustund 

á dag, fjóra daga vikunnar. PISA könnunin frá 2012 leiddi í ljós að heimavinna 15 ára 

íslenskra nemenda hafði dregist saman um hálfa klukkustund á viku eða úr 4,6 klst. 

niður í 4,1 klst. á viku (Almar Halldórsson, Ragnar Ólafsson og Júlíus Björnsson, 

2013, bls. 75). 

Viðmið Coopers ráðleggja töluvert meiri tíma í heimavinnu en íslenskir 

nemendur sinna. Þrátt fyrir það virðist Ísland vera í meðallagi hvað varðar tíma sem 

nemendur verja í heimavinnu vikulegar samkvæmt alþjóðlegu PISA könnuninni. 

Bornar voru saman niðurstöður úr könnunum 32 landa þar sem rannsakaður var sá 

tími sem nemendur verja í heimavinnu. Niðurstöðurnar voru allt frá 2,9 klst. í 

heimavinnu á viku og upp í 7 klst. á viku. Meðaltalið var um 4,5 klst. og er Ísland því 

mjög nærri meðaltalinu ef miðað er við niðurstöður íslensku PISA könnunarinnar 

2003 (Trautwein, 2007, bls. 372).  

2.6 Rannsóknir á árangri heimavinnu 

Lengi hefur verið deilt um hvort heimavinna skili í raun árangri og í næstum heila öld 

hafa fræðimenn rannsakað árangur heimavinnu. Þrátt fyrir þrotlausar rannsóknir hefur 

ekki fengist einróma niðurstaða í deilunni um gagnsemi heimavinnu.  

Cooper, Robinson og Patall (2006, bls. 4) tóku saman niðurstöður á árangri 

heimavinnu úr samtals 120 rannsóknum og gerðu grein fyrir þeim í bók sinni. Á 

árunum 1962−1986 voru 20 rannsóknir sem báru saman námsárangur nemenda sem 

fengu heimavinnu við námsárangur nemenda sem fengu enga heimavinnu. Af þessum 

20 rannsóknum voru 14 sem sýndu jákvæð tengsl milli heimavinnu og námsárangurs 

en sex sem sýndu neikvæð áhrif heimavinnu. Rannsakendur gerðu einnig grein fyrir 

50 rannsóknum sem rannsökuðu tengsl tíma sem nemendur eyddu í heimavinnu og 

námsárangurs. Af þessum 50 rannsóknum sýndu 43 jákvæð tengsl á milli tíma 

heimavinnu og námsárangurs en aðeins 7 rannsóknir sýndu neikvæð tengsl. 

Nýlegar rannsóknir sýna margar sömu niðurstöður. Nicole Carr (2013, bls. 

171) segir frá rannsókn sem sýndi 26% hærri námsárangur á stöðluðu prófi hjá þeim 

nemendum sem fengu heimavinnu miðað við nemendur sem fengu ekki heimavinnu. 

Árið 2007 var framkvæmd rannsókn þar sem niðurstöður úr PISA könnun frá árinu 

2000 voru notaðar sem viðmið. Í rannsókninni mátti sjá sterka fylgni milli þess tíma 

sem varið var í heimavinnu og námsárangurs. Heimavinna hafði þó mismikil áhrif á 

milli námsgreina. Mest áhrif hafði hún í lestri, en þar jókst árangur um allt að 26,53 

stig fyrir hveja auka klukkustund sem varið var í heimalestur (Trautwein, 2007, bls. 

374−375). Eren og Henderson (2011, bls. 960) sýndu einnig fram á að ein auka 

klukkustund á dag í heimavinnu í stærðfræði hafði mikil áhrif á árangur nemenda á 

prófi. Auka klukkustund í heimavinnu í öðrum fögum, s.s. náttúrufræði, sögu eða 

ensku sýndi ekki eins mikinn árangur.  

Cooper (2001, bls. 34−36) undirstrikar það í niðurstöðum rannsóknar sinnar 

að þegar tengsl heimavinnu og námsárangurs eru skoðuð kemur í ljós verulegur 

munur á aldursstigum. Heimavinna á unglingastigi skilar mun meiri árangri en 

heimavinna á yngri stigum. Ef bornir eru saman tveir bekkir, þar sem annar bekkurinn 

fær heimavinnu en hinn ekki, þá er meðalnemandi í bekknum sem notast við 

heimavinnu langt yfir meðaltali bekkjarins sem notar ekki heimavinnu. Á miðstigi er 

munurinn á milli bekkjanna orðinn mun minni og á yngsta stigi er nánast enginn 



 15 

munur milli bekkjanna tveggja. Því hærra sem námsstiginn er klifinn, því mikilvægari 

er heimavinnan, samkvæmt Cooper.  

Nicole Carr (2013, bls. 171) bendir á áhugaverðan punkt í sinni grein. Kannski 

eigum við að hætta að velta fyrir okkur hvort heimavinna sé árangursrík og spyrja 

okkur frekar að því hvað við getum gert til þess að gera heimavinnu árangursríka. 

Hún segir að þegar kennarar hanna heimavinnuna með tiltekin markmið í huga þá sé 

hún mun árangursríkari og þrisvar sinnum líklegri til þess að hafa jákvæð áhrif á 

námsárangur. Þar komum við inn á hlutverk kennara í heimavinnu sem fjallað verður 

um í næsta kafla.  
 

2.7 Hlutverk kennara í heimavinnu 

Flestar rannsóknir um heimavinnu fjalla um nemendur, hvað þeir gera og hvort eða 

hvaða áhrif heimavinnan hefur á námsárangur þeirra. Fáir hafa þó fjallað um hlutverk 

kennarans í heimavinnuferlinu eða rannsakað það sérstaklega (Epstein og Voorhis, 

2001, bls. 181). Algengt er að þeir skólar sem aðhyllast heimavinnu séu með kafla í 

skólanámskrá sinni um hvernig heimavinnu skuli vera hagað. Lundarskóli er með 

greinargóðan kafla um heimavinnu í skólanámskrá en þar er skrifað um tilgang 

heimavinnu, hlutverk nemenda og foreldra og hlutverk kennarans. Sem dæmi um 

hlutverk kennarans kemur fram að það sé í verkahring kennarans að skipuleggja 

heimavinnuna, tengja hana daglegu lífi  nemenda, veita foreldrum og nemendum 

upplýsingar um heimavinnuna og ákveða skiladag á verkefnum nemenda 

(Lundarskóli, 2014, bls. 26−27).  

Hlutverk kennara í heimavinnu er mikilvægt því heimavinnuferlið byrjar og 

endar hjá kennaranum. Hann velur efni og inntak heimavinnuverkefna sem á að hjálpa 

nemendum að ná ákveðnum námsmarkmiðum. Þegar nemendur hafa lokið við 

heimavinnuna er það kennarinn sem tekur við henni aftur og yfirfer. Þar á eftir þarf 

kennarinn að meta hvernig nemandanum gekk og áætla áframhaldandi nám hans í 

samræmi við það. Ábyrgð kennarans er ekki einungis fólkin í því að ákveða 

heimavinnu nemenda heldur einnig að móta hana. Að móta heimavinnu krefst þess af 

kennurum að þeir hugi að markmiðum, uppsetningu o.fl. sem miðar að því að virkja 

nemendur og hjálpa þeim að ná góðum árangri (Epstein og Van Voorhis, 2001, bls. 

181). Kennarar þurfa að samræma heimavinnuna að þeim markmiðum sem hún á að 

uppfylla og verða að passa að senda nemendur ekki heim með heimavinnu sem þeir 

ráða ekki við eða er of tímafrek. 

Heimavinna brúar bil á milli heimila og skóla og gefur foreldrum tækifæri til 

þess að fylgjast með og taka þátt í námi barna sinna. Van Voorhis (2010, bls. 316) 

segir að eitt af hlutverkum kennara sé að útbúa heimavinnu sem foreldrar geta 

aðstoðað börnin sín við eða að veita foreldrum þær bjargir sem þeir þurfa á að halda 

til þess að geta aðstoðað. Dæmi um heimavinnu sem stuðlar að því að auka samstarf 

skólanna við foreldra er heimavinnuverkefnið TIPS (Teachers Involve Parents in 

Schoolwork). TIPS er gagnvirkt heimavinnuverkefni sem þróað var af Francis L. Van 

Voorhis og miðar að því að kennarar virki foreldra í heimavinnu nemenda. Kennarar 

útbúa þannig heimavinnuverkefni fyrir nemendur að þeir þurfi að vinna það í 

samvinnu við foreldra sína. Með heimavinnunni fylgir að auki bréf til foreldra með 

leiðbeiningum um heimavinnuna og eiga foreldrar og nemendur að svara 

spurningalistum um hvernig heimavinnan gekk og hvernig þeim líkaði. Á þann hátt 

geta kennarar séð hvað gengur vel, hvað vekur áhuga og hvað þarf að bæta (Van 

Voorhis, 2011, bls. 227−228). Dæmi um verkefni nemanda er að taka viðtal við 

foreldra eða skrifa niður ákveðnar minningar þeirra. Þannig þarf barnið að leita til 

foreldra eftir upplýsingum og foreldrar eru þar af leiðandi virkjaðir í náminu (Epstein 

og Van Voorhis, 2001, bls. 186). Niðurstöður rannsóknar á TIPS heimavinnunni 

sýndu að jákvætt viðhorf foreldra og nemenda til skólastarfsins jókst og einnig var 

marktækur munur á námsárangri nemenda á stöðluðum prófum (Van Voorhis, 2011, 

bls. 236−240). Með þessum hætti hefur Van Voorhis hannað heimavinnu sem tengir 

skólastarfið inn á heimilið og öfugt og getur því einnig aukið ánægju nemenda.  
 

2.8 Áhrif þátttöku foreldra í heimavinnu 

Foreldrum ber ákveðin skylda til að fylgjast með heimavinnu barna sinna og segir í 

Aðalnámskrá grunnskóla að foreldrar skuli fylgja því eftir að heimavinnunni sé sinnt 

(Mennta- og menningarmálaráðuneytið, 2011, bls. 70). Í 19. gr. laga um grunnskóla 

nr. 91/2008 segir um ábyrgð foreldra að „foreldrar bera ábyrgð á námi barna sinna og 

ber þeim að fylgjast með námsframvindu þeirra í samvinnu við þau og kennara þeirra. 

[...]“ (Lög um grunnskóla nr. 91/2008). Foreldrar eru ekki skyldugir til þess að taka 

virkan þátt í heimavinnu barna sinna en þeir þurfa í það minnsta að fylgjast með að 

hún sé unnin.  

Við lok síðustu aldar rannsökuðu MacBeath og Turner (1990, bls. 46) hversu 

mikil þátttaka foreldra í heimavinnu barna sinna var og í hverju sú þátttaka fólst. 

Tæplega 80% foreldra sögðust alltaf  kíkja á þá heimavinnu sem fylgdi barninu þeirra 

heim og um 58% sögðust ræða heimavinnuna við barnið. Þó voru 12% sem sögðust 

aðeins stundum kíkja á heimavinnuna og um 1% svarenda kíktu aldrei á 

heimavinnuna. Flestir foreldrar voru sammála því að heimavinnan væri mikilvæg 

vegna þess að hún gæfi þeim innsýn í skólastarfið. Þátttaka foreldra minnkar þó því 

eldri sem nemendur verða (Sanders og Epstein, 1998, bls. 1). Það virðist vera algeng 

skoðun að yngri börnin þurfi meiri hvatningu. Van Voorhis komst einnig að því í 

rannsókn sinni að foreldrar sinntu heimavinnu með yngri börnum mun betur en með 

eldri börnum. Foreldrar kvittuðu fyrir að hafa sinnt heimavinnu með nemendum 

sínum í 3. og 4. bekk í um 83% tilfella en í 6., 7. og 8. bekk var sú tala komin niður í 

rétt rúmlega 60% (Van Voorhis, 2011, bls. 231−236). Ástæðan fyrir því að foreldrar 

taka minni þátt í heimavinnu eldri barna er líklega sú að foreldrar vilja kenna þeim 

sjálfstæði og að axla ábyrgð á eigin námi (Sigurlaug Elva Ólafsdóttir, 2010, bls. 26). 

Önnur ástæða gæti verið að sumir foreldrar eru smeykir við að aðstoða eldri 

nemendur vegna þess að heimavinnan er orðin þyngri og þeir treysta sér ekki til þess 

að aðstoða börnin með heimavinnu sem þeir kunna ekki að framkvæma sjálfir (Van 

Voorhis, 2010, bls. 316−317). 

Líkt og skoðanir á heimavinnunni sjálfri eru mismunandi, þá eru fræðimenn 

ekki allir sammála um gildi þess að foreldrar taki þátt í heimavinnu barna. Sumar 

rannsóknir hafa sýnt fram á neikvæðar afleiðingar af afskiptum foreldra af 

heimavinnu. Hyde, Else-Quest, Alibali, Knuth og Romberg (2006, bls. 147−148) 

gerðu rannsókn á þeim áhrifum sem þátttaka foreldra hafði í stærðfræðiheimavinnu 

nemenda í 5. bekk. Rannsóknin sýndi að mikill munur var á hversu miklu námi 

foreldrarnir höfðu lokið. Augljóslega gekk þeim foreldrum sem sjálf höfðu klárað 

meira nám betur að aðstoða börnin sín heldur en þeim sem aðeins höfðu klárað 

lágmarks skólagöngu. Því meira sem foreldrarnir höfðu lært því betur gekk þeim að 

hjálpa börnunum sínum. Sumir foreldrar fara hjá sér þegar þeir eru í erfiðleikum með 

námsefnið sem börnin eru að læra og ef illa gengur geta foreldrar og börn orðið 

óþolinmóð og pirruð. Í þessum tilfellum veldur heimavinnan neikvæðri spennu innan 

fjölskyldunnar og skilar heimavinnan því ekki tilætluðum árangri og getur jafnvel leitt 

af sér neikvæð viðhorf nemenda til námsins (Van Voorhis, 2010, bls. 316). 

Rannsóknin sem Hyde o.fl. (2006, bls. 147−148) framkvæmdu rannsakaði samband 

mæðra við börn sín í 5. bekk á meðan stærðfræðiheimavinna var unnin. Neikvæð 

spenna myndaðist ef móðirin átti í erfiðleikum með námsefnið. Því má gera ráð fyrir 

því að þegar í eldri bekki er komið og námsefnið þyngist þá geti neikvæð spenna 

aukist enn frekar.  

Félagslegar aðstæður og bakland nemenda gera verið mjög misjafnar. 

Nemendur eru því í misgóðri stöðu til þess að takast á við heimavinnuverkefni og fá 

stuðning til þess heima fyrir (Good og Brophy, 2003, bls. 393; Rønning, 2011, bls. 

58−59). Þannig getur heimavinna aukið enn meira bilið á milli slakra og betri 

nemenda (Cooper, 2007, bls. 12). Í beinni andstöðu segja aðrar rannsóknir að 

heimavinna stuðli að bættum námsárangri barna þrátt fyrir bágar félagslegar aðstæður 

og lítinn stuðning heiman frá. Þeir nemendur þurfi bara að hafa aðeins meira fyrir því 

en nemendur sem standa betur félagslega (Epstein og Van Voorhis, 2001, bls. 184). 

Þess má geta að flestir skólar bjóða upp á einhverskonar heimavinnuaðstoð fyrir 

nemendur sína.  

Margar rannsóknir hafa sýnt fram á að þátttaka foreldra í heimavinnu hafi 

bæði jákvæðan persónulegan og námslegan ávinning. Niðurstöður rannsóknanna 

sýndu að þátttaka foreldra geti skipt sköpum fyrir námsárangur og áframhaldandi nám 

nemenda og því meira sem foreldrar taka þátt, því betra (Shumow, Schmidt og 

Kackar, 2008, bls. 19; Van Voorhis, 2010, bls. 316−317; Áslaug Brynjólfsdóttir, 

2007, bls. 108). Rannsókn á ánægju nemenda á unglingsaldri  með heimavinnu sýndi 

að nemendur voru mun ánægðari og sjálfsöruggari þegar þeir unnu heimavinnu í 

samvinnu við foreldra sína auk þess sem nemendur sýndu meiri viðleitni. 

Niðurstöðurnar ganga því gegn þeim rökum að heimavinna sé að sundra fjölskyldum  

(Shumow, Schmidt og Kackar, 2008, bls. 19). Fjölmargar aðrar rannsóknir hafa sýnt 

fram á að þátttaka foreldra í námi barna sinna hafi jákvæð áhrif á viðhorf nemenda og 

foreldra til náms. Börnin læra það sem fyrir þeim er haft og séu foreldrar jákvæðir og 

hvetjandi gagnvart náminu eykur það líkurnar á því að barnið verði jákvæðara. Þegar 

skólinn stuðlar markvisst að því að auka þátttöku foreldra í skólastarfinu þá eykst 

áhugi þeirra og viðmót til skólans verður jákvæðara (Nanna Kristín Christiansen, 

2010, bls. 27).  

2.9 Samantekt 

Í þessum kafla var fjallað um hugtakið heimavinnu og skilgreiningu þess. Skoðuð 

voru mismunandi markmið heimavinnu og gerð grein fyrir tveimur helstu flokkum 

hennar. Rýnt var í rökin með og á móti heimavinnu og skoðað hvað rannsóknir segja 

um árangur hennar. Flestar rannsóknir sýna að heimavinna skili jákvæðum 

námsárangri en þó eru til rannsóknir sem sýna einnig neikvæða fylgni eða enga fylgni 

milli heimavinnu og námsárangurs. Flestar rannsóknir sýna að heimavinna skilar 

mestum árangri hjá eldri nemendum en mun minni hjá yngri nemendum.  

Tími sem fer í heimavinnu á að miðast við aldur nemenda. Samkvæmt PISA 

könnuninni eru íslenskir unglingar ekki með of mikla heimavinnu sé farið eftir 

viðmiðum Coopers heldur of litla.  

Heimavinnan byrjar og endar hjá kennaranum. Hann mótar heimavinnuna, 

ákveður hvað skal setja fyrir og hversu mikið. Einnig þarf hann að gefa hverjum og 

einum nemanda heimavinnu við hæfi. Kennarar þurfa því að kunna að skipuleggja 

góða heimavinnu. TIPS heimavinnuverkefnið er dæmi um vel skipulagða heimavinnu 

sem virkjar foreldra í náminu.  

Heimavinna er mikilvægur tengiliður á milli heimila og skóla og geta foreldrar 

þannig fylgst með því hvað börnin þeirra eru að læra. Fræðimenn vilja meina að 

þátttaka foreldra í heimavinnu bæti námsárangur nemenda, ánægju þeirra við 

heimavinnuna og áhuga á áframhaldandi námi. Sumar rannsóknir hafa þó sýnt fram á 

að þátttaka foreldra í heimavinnu hafi neikvæð áhrif á viðhorf nemenda til náms og 

skólagöngu. 

3. Gagnvirk heimavinna 

Heimavinna nemenda miðar að því að fá þeim verkefni sem þeir eiga að leysa sjálfir 

utan hefðbundins skólatíma. Oft nýta nemendur tíma í skólum utan kennslustunda eða 

jafnvel skipulagða heimavinnuaðstoð í skólum og hafa þá starfsfólk sér til aðstoðar. 

Þó eru alltaf verkefni sem eldri nemendur þurfa að taka með sér heim og vinna þar. Þá 

geta komið upp vandræði ef þeir lenda á vegg og vita ekki hvernig eigi að leysa 

viðkomandi verkefni. Þá sitja þeir fastir og komast ekki lengra nema foreldrar þeirra 

eða einhver annar geti hjálpað þeim. Ekki eru allir í þeirri aðstöðu að fá viðeigandi 

aðstoð með heimavinnu sína heima þar sem félagsleg staða nemenda er afar misjöfn. 

Þessi vandamál koma iðulega upp hjá nemendum og geta valdið óánægju hjá þeim 

með heimavinnuna, vanlíðan og dregið úr áhuga þeirra á náminu . Þetta eru meðal 

annars rök margra sem mótfallnir eru heimavinnu og reynir því á útsjónarsemi og 

fagmennsku kennara þegar heimavinna er búin til og lögð fyrir nemendur (Cooper, 

2007, bls. 11−12; Carr, 2013, bls. 171; Good og Brophy, 2003, bls. 393).   

Gagnvirk heimavinna (e. interactive homework) miðar að því að einhver eða 

eitthvað annað sé virkur þátttakandi í heimavinnu nemendanna. Þannig fá þeir svörun 

strax við heimavinnu sinni, með þátttöku foreldra eða annars. Dæmi um gagnvirk 

heimavinnuverkefni eru t.d. verkefni sem gera ráð fyrir þátttöku foreldra, þátttöku 

jafningja, tölvukerfi sem svara vinnu nemenda, gagnvirkir námsleikir o.fl. 

Vakning hefur verið innan kennslufræðinnar á sviði gagnvirkrar heimavinnu 

undanfarin ár og fjölmargar rannsóknir verið gerðar og greinar skrifaðar um áhrif 

gagnvirkrar heimavinnu nemenda (Mendicino, Razzaq og Heffernan, 2009, bls. 331; 

Van Voorhis, 2003, bls. 329−337). Niðurstöður þessara rannsókna, ásamt framförum 

á sviði námstækni, hafa nú gefið kennurum fjölmörg verkfæri sem notast má við í 

gagnvirkri heimavinnu á einhvern hátt. Hafa þau leitt til aukinnar ánægju nemenda og 

foreldra af heimavinnunni auk þess að bæta alhliða árangur nemenda og auka áhuga 

þeirra á náminu (Mendicino, Razzaq og Heffernan, 2009, bls. 331).  

Dæmi um gagnvirka heimavinnu er heimavinnuverkefnið TIPS (Teachers 

Involve Parents in Schoolwork), en fjallað var um það í kaflanum 2.7 Hlutverk 

kennara í heimavinnu, auk annarra verkefna sem gera ráð fyrir þátttöku foreldra. Auk 

þess má benda á heimavinnuverkefni sem gera ráð fyrir þátttöku jafningja eða 

svokölluð jafningja− og hópvinnuverkefni. Þar sem heimavinna á unglingastigi gerir 

ráð fyrir að efla sjálfstæð vinnubrögð nemenda, og bein þátttaka foreldra minnkar oft 

þegar á unglingastig er komið (Van Voorhis, 2011, bls. 231−236; Sanders og Epstein, 

1998, bls. 1), eru jafningjaverkefni ekkert síðri fyrir unglingastigs nemendur en 

verkefni sem gera ráð fyrir þátttöku foreldra. Í því sambandi má benda á rannsókn 

Shumow, Schmidt og Kackar frá 2008 (bls. 12, 18−20)  sem segir að unglingar sem 

vinna heimavinnu með öðrum, hvort sem það eru jafningjar eða foreldrar þeirra hafi 

jákvæðari viðhorf og tilfinningar gagnvart heimavinnu sinni en þeir sem vinna hana 

einir. Því mætti þá halda fram að gagnvirknin, það að vinna með öðrum og að fá 

svörun við vinnu sinni hafi þessar jákvæðu afleiðingar á viðhorf og tilfinningar eldri 

nemenda.  

Síðustu áratugi hafa einnig verið þróuð gagnvirk tölvukerfi sem hafa þau 

markmið að gera heimavinnu nemenda enn betri og skilvirkari. Má þar t.d. nefna vef-

miðuð kennslukerfi (e. web based homework systems), en það eru tölvukerfi þar sem 

heimavinna nemenda er lögð fyrir og unnin á internetinu. Auk þess má nefna nýjustu 

viðbótina í gagnvirkum kennslukerfum en það eru snjallkennslukerfi (e. intelligent 

tutoring systems), en þau eru talsvert þróaðri en vef-miðuðu kennslukerfin 

(Mendicino, Razzaq og Heffernan, 2009, bls. 331−333). Í undirköflunum hér á eftir 

verður fjallað um nokkrar gerðir gagnvirkar heimavinnu sem hafa verið að ryðja sér 

til rúms undanfarin ár. 
 

3.1 Vef-miðuð kennslukerfi  
Miklar framfarir hafa orðið á sviði námstækni undanfarin ár samhliða almennum 

framförum í tækni og þekkingu. Á Íslandi eru tölvuver staðalbúnaður í flestum ef ekki 

öllum grunnskólum landsins og færst hefur í aukana að skólar fjárfesti í fartölvum og 

spjaldtölvum fyrir nemendur sína. Auk þess má nefna að Ísland er eitt netvæddasta 

land heims þar sem 96,7% heimila hafa aðgang að interneti og 99,5% heimila með 

börn undir 16 ára aldri eru nettengd (Hagstofan, 2014). 

Á vef Námsgagnastofnunar má finna nokkrar gagnvirkar kennslusíður fyrir 

nemendur þar sem þeir geta fræðst og unnið verkefni ýmissa námsgreina. Þar má 

finna allt frá kennslusíðum með einfalda stafaleiki fyrir yngstu nemendur grunnskóla 

til jarðfræðivefs fyrir nemendur á unglingastigi og allt þar á milli (Námsgagnastofnun, 

krakkasíður, 2010; Námsgagnastofnun, unglingasíður, 2010). Nokkur vef-miðuð 

kennslukerfi hafa einnig rutt sér til rúms á Íslandi undanfarin ár s.s. WebCT, Moodle 

o.fl. Notkun þessara vef-miðaðra kennslukerfa er helst á framhalds- og háskólastigi en 

þau njóta vaxandi vinsælda meðal grunnskólakennara. Grunnskólakennarar hafa víða 

tekið upp t.a.m. Moodle-kerfið í stærðfræðikennslu á unglingastigi og lagt fyrir 

heimavinnu nemenda í gegnum þessi kerfi (Mendicino, Razzaq og Heffernan, 2009, 

bls. 331). Þar geta stærðfræðikennarar lagt fyrir dæmi í heimavinnu, eða svokölluð 

heimapróf sem nemendur eiga að leysa. Kerfin má stilla þannig að kennarar ráði því 

hvort nemendur fái aðeins eina tilraun til þess að svara spurningum eða ótakmarkaðar 

tilraunir. Auk þess má einnig stilla verkefnum þannig að dregið er niður í einkunn 

þegar reynt er aftur við spurningu (Auðbjörg Björnsdóttir, munnleg heimild, 13. 

febrúar 2014). 

Notkun slíkra vef-miðaðra kennslukerfa er á margan hátt afar gagnleg fyrir 

kennara þar sem mikill tími sparast í yfirferð og einkunnagjöf verkefna.  Kennarinn 

hefur auk þess töluleg gögn í gagnagrunni kerfanna um stöðu og gengi hvers og eins 

nemanda. Vef-miðuð kennslukerfi sem þessi bjóða svo upp á þann möguleika að 

kennarar geta sniðið heimavinnu nemenda að þörfum hvers og eins og byggt hana á 

upplýsingum úr gagnagrunninum (Goldman, Goldstein, Heffernan, Heffernan, Kelly 

og Pellegrino, 2013). Kostir þessara kennslukerfa fyrir nemendur eru einnig 

margvíslegir. Gagnvirkni kerfana gerir nemendum kleift að sjá strax hvaða dæmi voru 

leyst rétt og hver röng, hversu vel gekk með heimavinnuna í heild auk þess sem 

nemendur fá strax einkunn fyrir verkefni sín. Með því geta nemendur enn frekar 

einbeitt sér að þeim sviðum þar sem illa gekk í verkefninu (Goldman o.fl., 2013). 

Rannsóknir sína að gagnvirkni þessara vef-miðuðu kennslukerfa í heimavinnu 

nemenda hafi umtalsverð áhrif á námsárangur nemenda og þeir læri auk þess meira 

með vef-miðaðri heimavinnu. Vef-miðuð heimavinna getur skilað 0,56 

staðalfrávikum betri námsárangri heldur en hefðbundin skrifleg heimavinna 

(Goldman o.fl., 2013).   

Önnur gagnvirk kennslukerfi, eða svokölluð snjallkennslukerfi (e. intelligent 

tutoring systems) hafa svo enn fleiri viðbætur eins og stoðkennslu (e. tutoring), 

vísbendingar o.fl. sem þróaðar eru með það að marki að gera heimavinnu nemenda 

enn skilvirkari og árangursríkari fyrir nemendurna sjálfa sem og að efla starf kennara 

og þátttöku foreldra í heimavinnuferlinu. Fjallað er um snjallkennslukerfi í næsta 

undirkafla. 

3.2 Snjallkennslukerfi 
Snjallkennslukerfi (e. intelligent tutoring systems) eru nýjasta viðbótin í vef-miðuðum 

kennslukerfum sem tekin hafa verið til notkunar í fjölmörgum grunnskólum víðsvegar 

um Bandaríkin. Snjallkennslukerfi eru gagnvirk tölvukerfi sem gefa nákvæma og 

sérsniðna leiðbeiningu og svörun til nemenda í heimavinnu þeirra. Markmið þessara 

kerfa er að skapa áhrifaríkt og þýðingarmikið nám fyrir nemendur með því að nota 

nýjustu framfarir í tölvutækni og byggja kerfin á kennslu- og hugfræðikenningum. 

Þessi tölvukerfi eiga það sameiginlegt að bjóða upp á stoðkennsluforrit (e. intelligent 

tutor), sem ætlað er að líkja eftir aðgerðum mennskra einkakennara til þess að 

leiðbeina nemendum um verkefnin. Hlutverk stoðkennsluforritanna er að bjóða 

nemendum aðstoð eftir þörfum og gefa vísbendingar innan verkefna en sum forritin 

bjóða jafnvel upp á gagnvirkt samtal við nemendur til að leiðbeina þeim um verkefnin 

(Mendicino, Razzaq og Heffernan, 2009, bls. 334; Goldman o.fl., 2013; VanLehn, 

2011, bls. 197−205). Aðal munurinn á snjallkennslukerfum og öðrum vef-miðuðum 

kennslukerfum er sú þrepaskipta leiðbeining (e. step based instuction) og stöðuga 

gagnvirkni sem snjallkennslukerfin bjóða upp á. Á móti bregðast önnur vef-miðuð 

kennslukerfi aðeins við svörum nemenda, með því að segja hvort svör þeirra séu rétt 

eða röng, án þess að bjóða upp á ábendingar eða leiðbeiningar varðandi svörin. 

Stoðkennsluforrit snjallkennslukerfanna er því það sem greinir helst á milli þeirra og 

annarra kennslukerfa og hefur mikil þróunarvinna farið í að gera þau sem best og 

viðmót þeirra sem líkast raunverulegri einkakennslu (VanLehn, 2001, bls. 197−198). 

Einkakennsla er afar gagnleg kennsluaðferð og af mörgum talin mun betri og 

árangursríkari kennsluaðferð en hefðbundin bekkjarkennsla. Rökin fyrir því að 

einkakennsla sé árangursríkari kennsluaðferð en hefðbundin bekkjarkennsla er sú 

einstaklingsmiðaða nálgun sem hún býður uppá. Leiðbeinandinn eða einkakennarinn 

getur greint þarfir, styrkleika og veikleika nemandans, sett nemandanum fyrir og valið 

verkefni handa nemandanum sem sniðin eru að þörfum hans. Einkakennari hefur svo 

úr mörgum verkfærum að vinna svo sem hvatningu, aðstoð við úrlausn verkefna með 

ýmiss konar rökleiðslu, svörun við vinnu nemenda, að beita svokallaðri 

vinnupallaaðferð (e. scaffolding) þar sem kennari brýtur verkefnið niður í smærri 

verkefni og fær þannig nemandann til þess að vinna sig að svarinu o.fl. Nemandinn 

hefur svo þar að auki tök á því að stjórna samræðum og spyrja kennarann spurninga 

eftir þörfum (VanLehn, 2001, bls. 198−200). Snjallkennslukerfin byggja á þeirri 

skoðun að einkakennsla sé árangursríkasta kennsluaðferðin og hafa rannsakendur 

þeirra reynt að þróa stoðkennsluforrit sem er jafn áhrifarík og mennskur leiðbeinandi 

(VanLehn, 2001, bls. 197). En hvað bjóða snjallkennslukerfin upp á og hvernig standa 

þau í samanburði við maður á mann einkakennslu? 

Í raun bjóða nýjustu snjallkennslukerfin upp á flest af því sem mennskur 

leiðbeinandi getur boðið. Gagnvirkni þessara kennslukerfa er orðin það þróuð að þau 

geta leiðbeint nemendunum áfram skref fyrir skref í gegnum heimavinnuverkefnin. 

Þar að auki safna þau miklum gögnum um gengi nemenda og geta sniðið verkefni og 

heimavinnu nemenda að þörfum þeirra, byggt á gengi þeirra, styrkleikum og 

veikleikum. Sum snjallkennslukerfi notast einnig við vinnupallaaðferðir ef nemendur 

eru í vandræðum með verkefnin og fá nemendur þannig til þess að vinna sig áfram að 

svarinu. Snjallkennslukerfin búa svo yfir gervigreind sem lærir á nemandann og getur 

greint hann eftir vinnu hans innan kerfisins. Gervigreindin er þó mismikil milli kerfa 

þar sem sum eru þróaðri en önnur (Van Lehn, 2011, bls. 107; Mendicino, Razzaq og 

Heffernan, 2009, bls. 334; Goldman o.fl., 2013). Rannsókn Kurt VanLehn sýnir fram 

á að nemendur sem nota snjallkennslukerfi við að leysa heimavinnu sína skora jafn 

hátt og nemendur sem fá einkakennslu og ekki sé tölfræðilega marktækur munur þar 

á, eða aðeins 0,03 staðalfrávik (VanLehn, 2011, 208−210). Það mætti því segja að 

þeim sem þróa þessi kerfi hafi tekist nokkuð vel til. Snjallkennslukerfið sem VanLehn 

notaði í rannsókn sinni var ASSISTment kennslukerfið og munum við fjalla nánar um 

það hér að neðan. 

 

3.2.1 ASSISTment 

ASSISTment.org er snjallkennslukerfi sem þúsundir nemenda víðsvegar um 

Bandaríkin nota daglega við heimavinnu sína (ASSISTment, 2014). Eins og sjá má á 

mynd 1 hafa hundruð skólar í flestum ríkjum Bandaríkjanna tekið upp notkun 

ASSISTment. Til þess að öðlast innsýn inn í heim snjallkennslukerfa skráðum við 

okkur sem notendur kerfisins. Aðgangur að ASSISTment er frír og þarf aðeins að 

senda inn beiðni um aðgang sem síðan er samþykkt af stjórnendum þess. Við skráðum 

okkur inn sem kennarar og gátum með mjög einföldum hætti sett upp bekk og valið úr 

mismunandi námsleiðum og verkefnum. Verkefnin gátum við skoðað og lagt fyrir 

nemendur ef við vildum. Þar er boðið uppá fyrirfram tilbúið efni í nokkrum flokkum, 

s.s. stærðfræði, ensku, vísindum o.fl. en efnið er tengt markmiðum aðalnámskrár í 

Bandaríkjunum. Auk þess geta notendur svo búið til sitt eigið efni. Þá prufuðum við 

einnig að vera nemendur, spreyta okkur á verkefnum og nota þá eiginleika sem kerfið 

býður uppá. ASSISTment snjallkennslukerfið er í heild afar einfalt og þægilegt í 

notkun, hvort sem notandinn er kennari eða nemandi.  
 

 
Mynd 1 −  Skólar í Bandaríkjunum sem hafa tekið upp notkun ASSISTment.  

 

ASSISTment kennslukerfið býður upp á fjölmarga eiginleika sem hannaðir eru til 

þess að auka gæði heimavinnu nemenda og gera hana markvissari. Má þar t.d. nefna 

stoðkennsluforrit, endurröðun spurninga með vinnupallaaðferð, leiknisæfingar til að 

dýpka skilning þeirra á viðkomandi sviði (e. mastery learning), vísbendingar, 

gagnvirka svörun o.fl. Í hvert sinn sem nemendur vinna í kerfinu ,,lærir“ kerfið meira 

um getu þeirra með því að safna gögnum um stöðu þeirra og gengi. Auk þess að bæta 

heimavinnu nemenda hefur ASSISTment kerfið marga kosti fyrir kennara og foreldra. 

Kerfið safnar miklum gögnum um vinnu nemenda sem kennarar geta skoðað til að 

fylgjast með stöðu og námsframvindu nemenda sinna. Þá geta kennarar með mjög 

auðveldum hætti séð nákvæmlega hvar hver og einn nemandi er staddur í náminu, 

hvað gengur vel og hvað illa og sniðið áframhaldandi nám nemanda eftir þessum 

gögnum. Kerfið býður einnig upp á aðgang fyrir foreldra svo þeir geti séð hvað börn 

þeirra eru að fást við og hvernig þeim gengur (Mendicino, Razzaq og Heffernan, 

2009, bls. 334; Broderick, Heffernan, Heffernan, Mulcahy og O´Connor, 2010, bls. 

2−3). 

        Rannsóknir varðandi notkun snjallkennslukerfa eins og ASSISTment hafa 

verið gerðar á undaförnum árum og benda þær sterklega til þess að notkun þeirra hafi 

mikla kosti til handa nemendum, kennurum og foreldrum. Má fyrst nefna að 

nemendur læri umtalsvert meira af heimavinnu sinni með notkun þessara 

kennslukerfa heldur en af hefðbundinni heimavinnu. Helstu ástæður þessa eru sagðar 

vera gagnvirka svörunin og leiðbeiningarnar sem kerfin bjóða uppá. Heildar þátttaka 

nemenda í heimavinnu er einnig meiri þegar hún er lögð fyrir innan slíks 

kennslukerfis samanborið við hefðbundna skriflega heimavinnu. Þá eru einnig 

vísbendingar um að nemendur taki heimavinnu sína af meiri alvöru þar sem þeir fá 

einkunn strax fyrir að ljúka við verkefnin (VanLehn, 2011, bls. 208−210, Goldman 

o.fl., 2013, Mendicino, Razzaq og Heffernan, 2009, bls. 342−344).  

Innan snjallkennslukerfa hafa kennarar aðgang að nákvæmum upplýsingum 

um námsframvindu nemenda. Þeir þurfa því ekki að fara yfir rétt og röng svör eða 

gefa einkunn fyrir unnin verkefni heldur fá þeir gögn í ASSISTment kerfinu sem 

segja nákvæmlega hvernig nemandanum gekk að læra, hvar gekk vel, hvar gekk illa, 

hversu miklum tíma nemandinn varði í tiltekið verkefni o.fl. Auk tímans sem sparast í 

starfi kennara við það að þurfa ekki lengur að fara yfir heimavinnuverkefni nemenda, 

getur hann nú notað gögnin til þess að nálgast bekkinn sem heild og sniðið kennslu 

sína eftir því, eða nálgast einstaka nemendur og aðstoðað þá með nám sitt 

(Mendicino, Razzaq og Heffernan, 2009, bls. 331−335). Teljum við þetta vera stórt 

framfaraskref í átt að áherslum Aðalnámskrár grunnskóla frá 2011 um 

einstaklingsmiðað nám (Mennta- og menningarmálaráðuneytið, 2011, bls. 42). 

Þátttaka foreldra með notkun ASSISTment hefur einnig verið rannsökuð og 

niðurstaða hennar er afar jákvæð. Markmið rannsóknarinnar var að athuga hvort auka 

mætti þátttöku foreldra í námi barna sinna með notkun ASSISTment 

snjallkennslukerfisins. Eins og áður sagði býður kerfið upp á foreldraaðgang, þar sem 

foreldrar geta séð og fylgst náið með stöðu og gengi barna sinna. Þeir foreldrar sem 

tóku þátt í rannsókninni voru skráðir notendur kerfisins og töldu sig vera meðvitaðri 

um nám barna sinna og þátttaka þeirra í náminu jókst eftir að þeir fóru að nota kerfið. 

Einnig sýndi rannsóknin fram á að innskráningar þessara sömu foreldra jukust sem 

leið á og mátti því leiða af því líkur að þátttaka þeirra hafi haldið áfram að aukast eftir 

því sem á leið frekar en hið gagnstæða (Broderick, Heffernan, Heffernan, Mulcahy og 

O´Connor, 2010, bls. 2−3, 13−20).  
 

3.3 Spegluð kennsla  
Spegluð kennsla, stundum nefnd vendikennsla, er nýstárleg kennsluaðferð sem nýtir 

upplýsingatæknina í kennslu. Með speglaðri kennslu er átt við að hefðbundnir 

kennsluhættir, sem venjulega gerast innan kennslustofunnar eiga sér þá stað utan 

hennar og það sem venjulega færi fram utan kennslustofunnar fer þá fram inna 

hennar. Fyrirlestrar og innlagnir kennara eru teknar upp og vistuð sem myndbönd á 

internetinu sem nemendur horfa á heima. Nemendur geta hlustað og horft á þessi 

myndbönd eins oft og þeir vilja heima og gert það í raun hvar sem þeim sýnist. Í 

sumum tilfellum geta nemendur svo sent spurningar um efnið til kennara eða annarra 

nemenda í hópnum og fengið svör á opnum umræðuvef. Kennarar sem nota þessa 

kennsluaðferð tala um að snúa kennslustofunni (e. flipping the classroom) en notkun 

upplýsingatækninnar með þessum hætti býður upp á nýjar kennsluaðferðir og nýjar 

aðferðir fyrir nemendur til að læra sem ekki eru mögulegar með öðrum miðlum 

(Lage, Platt og Treglia, 2000, bls. 32). 

Með spegluðum kennsluháttum verða kennslustundir í skólanum fyrir vikið 

öðruvísi þar sem nemendur vinna verkefni í kennslutímum og hafa undirbúið sig með 

því að horfa á myndböndin. Hlutverk kennarans breytist því einnig heilmikið, frá 

hefðbundnu hlutverki fyrirlesara í leiðbeinanda þar sem hann vinnur með nemendum 

eftir þörfum með verkefni í tímum. Heimavinna nemenda breytist að sama skapi og 

snýst við þar sem verkefni nemenda eftir skóla er að horfa á fyrirlestur kennara sem 

hann setur fyrir á internetinu. Nemendur geta því ráðið hraðanum á fyrirlestrinum 

sjálfir þar sem þeir geta ýtt á pásu þegar þeir þurfa, spólað tilbaka ef eitthvað fór 

framhjá þeim eða horft á ákveðna kafla eða fyrirlesturinn í heild aftur ef þeir kjósa 

svo. Vinnan sjálf, sem áður var heimavinna s.s. dæmi í stærðfræði, stíll í 

samfélagsfræði o.fl., færist því í kennslustofuna þar sem nemendur njóta leiðsagnar 

kennarans (Þorbjörg Helga Vigfúsdóttir, 2012). Snemma árs 2014 opnaði 

Námsgagnastofnun vefinn Vendikennsla (www.vendikennsla.is). Á vefnum er að 

finna þó nokkur kennslumyndbönd í tveimur flokkum, náttúrufræði og íslensku 

(Námsgagnastofnun, 2014, íslenska; Námsgagnastofnun, 2014, náttúrufræði). 

Markmið vefsins er að hvetja kennara til þess að deila námsefni sem þeir hafa búið til 

með speglaða kennsluhætti í huga og um leið bjóða upp á stað þar sem aðrir geta náð í 

íslenskt námsefni á innlendri vefhýsingu (Háskóli Íslands, 2014). 
 

3.3.1 Khan Academy 

Vefurinn Khan Academy (www.khanacaemy.org) er kennsluvefur sem óhætt er að 

segja að bæði ruddi brautina og leiðir vagninn þegar að speglaðri kennslu kemur. Á 

síðunni er að finna um 5.000 kennslumyndbönd um kennsluefni eins og stærðfræði, 

frá 3. bekk og upp úr, eðlis- og efnafræði á unglingastigi upp í framhaldsskólastig, 

sögu, hagfræði o.m.fl. Auk allra þessara kennslumyndbanda býður vefurinn einnig 

upp á yfir 100.000 dæmi fyrir nemendur til að vinna með og fjölda prófa sem bundin 

eru við markmið námskráa í Bandaríkjunum fyrir 3. bekk í grunnskóla upp í lok 

framhaldsskóla (Khan Academy, 2014). Á vefnum er að auki innbyggt gagnvirkt 

kennslukerfi fyrir einstaklinga, kennara, leiðbeinendur og foreldra. Einstaklingar geta 

þannig sett upp námsbraut sjálfir og stefnt að ákveðnum markmiðum, unnið inn 

verðlaunastig, fengið verðlaunaorður og útskrifast sem sérfræðingar á ákveðnum 

sviðum frá Khan Academy. Vefurinn er sjónrænn, auðveldur og þægilegur í notkun 

fyrir nemendur og gerir lærdóm og þekkingaröflun spennandi t.a.m með því að geta 

skoðað persónulegt þekkingartré. Þekkingartréð sýnir með litum og merkjum hvað 

nemandinn hefur lært, hvað er eftir, hvað ætti að læra betur og sýnir tillögur að því 

hvað ætti að læra næst (sjá mynd nr. 2).  

 
Mynd 2 −  Þekkingartré einstaklings í Khan Academy. 

Kennarar geta sett upp heila bekki og unnið með bekkinn sinn í heild innan kerfisins. 

Kerfið býður kennurum upp á að fylgjast mjög nákvæmt með stöðu hvers og eins 

nemanda og gengi hans í náminu. Fjölmargir skólar víðsvegar um Bandaríkin og víðar 

hafa tekið upp notkun vefsins og Khan Academy kerfisins fyrir bekki sína (Khan 

Academy, 2014). Foreldrar geta unnið með börnum sínum á vefnum eða notað 

foreldraaðganginn til þess að fylgjast með stöðu og gengi barna sinna í náminu. Vert 

er að nefna að vefurinn er algjörlega frír fyrir alla þá sem hann vilja nota og yfirlýst 

markmið þeirra sem standa að vefnum er að breyta námi og kennslu til hins betra með 

því að bjóða upp á fría gæða kennslu fyrir hvern sem er, hvar sem er (Khan Academy, 

2014; Khan, 2011). En hverju eru speglaðir kennsluhættir að skila? 

Rannsóknir sýna fram á að þessi nýjung í námi og kennslu hefur reynst afar 

vel fyrir bæði nemendur og kennara. Fyrst og fremst benda rannsakendur á að 

breytingin frá kennaramiðuðum kennsluháttum yfir í nemendamiðaða kennsluhætti 

hafi afgerandi áhrif á nám nemenda. Þegar talað er um kennara- og nemendamiðaða 

kennsluhætti er átt við að athyglin í kennslustundum færist frá kennaranum yfir á 

nemendurna. Kennslustundirnar einkennast því fremur af virkum nemendum og 

kennarinn hefur færi á að aðstoða einstaklingana í náminu. Rannsóknir sýna einnig 

fram á að nemendur í speglaðri kennslu verða virkari, áhugasamari og ábyrgari fyrir 

eigin námi og að heimavinna nemenda og þátttaka þeirra í námi utan kennslustunda 

eykst. Þá segir í sömu rannsóknum að eftir innleiðingu speglaðra kennsluhátta dragi 

umtalsvert úr falli nemenda í prófum og má því draga þá ályktun af því að einkunnir 

nemenda hækki (Arfstrom, Hamdan, McKnight og McKnight, 2013, bls 6−11).  
 

3.4 Samantekt 

Í þessum kafla fjölluðum við um gagnvirka heimavinnu, en gagnvirk heimavinna 

miðar að því að einhver eða eitthvað sé virkur þátttakandi í heimavinnu nemenda. 

Gagnvirk heimavinnuverkefni eru t.a.m verkefni sem gera ráð fyrir þátttöku foreldra 

eða jafningja- og hópvinnuverkefni. Rannsóknir sýna fram á að gagnvirk heimavinna 

auki gæði náms og ánægju nemenda af heimavinnuferlinu auk þess sem þátttaka 

foreldra í námi barna aukist (Mendicino, Razzaq og Heffernan, 2009, bls. 331; Van 

Voorhis, 2003, bls. 329−337). Framfarir á sviði námstækni, samhliða almennum 

framförum á sviði tækni og þekkingar, hafa svo fært kennurum ný og spennandi 

verkfæri á sviði gagnvirkrar heimavinnu. Má þar nefna nýjungar eins og gagnvirka 

námsleiki, vef-miðuð kennslukerfi, snjallkennslukerfi, stoðkennsluforrit og speglaða 

kennsluhætti. 

 Rannsóknir sýna að notkun vef-miðaðra kennslukerfa og snjallkennslukerfa 

hafi afar jákvæð áhrif á nám og námsárangur nemenda. Nemendur sýna auk þess 

aukna þátttöku og virkni, meiri ábyrgð og ánægju með heimavinnu sína og ekki síst 

bættan námsárangur. Heildarávinningur af notkun þessara kennslukerfa er því mikill 

og góður (Goldman o.fl. 2013; Mendicino, Razzaq og Heffernan, 2009, bls. 343) 

Takmarkanir kerfanna eru þó þær að þau nýtast fyrst og fremst í heimavinnu þar sem 

aðeins eitt rétt svar er mögulegt, s.s. stærðfræði og eðlis- og efnafræði (Mendicino, 

Razzaq og Heffernan, 2009, bls. 333)  

 Speglaðir kennsluhættir, sem einnig eru kallaðir vendikennsla, eru nýjung í 

kennslu sem nýtur aukinna vinsælda víðs vegar um heiminn. Þá er hefðbundinni 

kennslu og heimavinnu nemenda snúið við. Þá hlusta og horfa nemendur á fyrirlestra 

og innlagnir kennara á internetinu, sem undirbúning fyrir næstu kennslustund, og 

vinna svo verkefni í skólanum (Lage, Platt og Treglia, 2000, bls. 32). Hefur þetta 

fyrirkomulag reynst afar vel og nýjar rannsóknir benda til þess að nemendur verði 

virkari og áhugasamari um eigið nám auk þess sem fall nemenda í námsgreinum 

minnki umtalsvert (Arfstrom, Hamdan, McKnight og McKnight, 2013, bls. 6−11). 

Við heimildaöflun fyrir þennan kafla fundum við mikið magn reynslusagna nemenda, 

kennara og foreldra sem lofuðu Khan Academy og sögðu hann hafa bylt viðhorfum 

og viðmóti sínu til náms og kennslu, ekki síst fyrir það að hafa tekist að gera nám 

spennandi og skemmtilegt. 

4. Könnun á viðhorfi kennara á unglingastigi til 

heimavinnu nemenda 

Ákveðið var að kanna viðhorf kennara á unglingastigi til heimavinnu. Í forvinnu 

var tekin til athugunar rannsókn Valdimars Víðissonar frá árinu 2004. Í henni 

voru viðhorf kennara til heimavinnu athuguð. Niðurstöður okkar könnunar voru 

bornar saman við niðurstöður Valdimars til þess að sjá hvort viðhorf kennara til 

heimavinnu hefðu breyst með tilliti til breytinga í skólasamfélaginu. Einnig var 

kannað hvort kennarar væru að nýta sér nýjungar í námi og kennslu sem hafa 

verið að ryðja sér til rúms undanfarin ár.   
 

4.1 Aðferð 

Ákveðið var að framkvæma rafræna könnun í formi spurningalista í 

grunnskólum Akureyrar. Fengið var leyfi hjá Skóladeild Akureyrarbæjar (sjá 

fylgiskjal 1) og könnunin tilkynnt Persónuvernd (sjá fylgiskjal 5). Haft var 

samband við sjö skólastjórnendur og sex skólar samþykktu þátttöku í 

könnuninni. Starfsmaður tölvudeildar Háskólans á Akureyri hjálpaði við 

uppsetningu og útsendingu spurningalistans. 
 

4.1.1 Þátttakendur 

Úrtak könnunarinnar nær yfir kennara sem kenna bóklegar greinar á 

unglingastigi, en þeir eru líklegir til þess að leggja reglulega fyrir heimavinnu. 

        Samtals voru 53 kennarar í endanlegu úrtaki, 38 konur og 15 karlar. 

Ójafnt kynjahlutfall úrtaksins endurspeglar kynjamun íslensku 

kennarastéttarinnar. Vegna þess hve úrtakið er lítið er erfitt að alhæfa um að 

niðurstöður spurningakönnunarinnar endurspegli viðhorf allra kennara 

unglingastigs á Íslandi. Teljum við þó að úrtakið ætti að geta gefið nokkuð góða 

mynd af viðhorfi kennara til heimavinnu. Svarhlutfall könnunarinnar var um 

70%. Af þeim 53 kennurum sem voru í úrtakinu fengust svör frá 37 

þátttakendum úr sex skólum. 

4.1.2 Spurningalistinn 

Ákveðið var að nota spurningalista í könnuninni. Það er fljótleg og þægileg leið 

til þess að ná til sem flestra svarenda. Til stuðnings notuðum við bókina 

Handbók í aðferðafræði rannsókna (2013). Þar segir að spurningar þurfi að vera 

vel orðaðar og skýrar, útlitið þarf að vera snyrtilegt og valkostirnir í samræmi 

við spurningarnar. Við val á spurningum var horft til þeirra rannsóknaspurninga 

sem leitað var svara við. Við sömdum 15 spurningar og fengum aðstoð frá 

tölvudeild Háskólans á Akureyri við að setja upp rafræna könnun og senda út. 

Spurningar í netkönnunum þurfa að vera skýrar og afdráttarlausar vegna þess að 

ekki er hægt að beina spurningum til þeirra sem framkvæma könnunina (Grétar 

Þór Eyþórsson, 2013, bls. 453−465). 

        Í flestum könnunum er notast við lokaðar spurningar. Þær eru algengastar 

vegna þess að þær eru fljótlegar til svörunar og úrvinnslu. Þá er mikilvægt að 

gæta þess að allir mögulegir svarmöguleikar standi þátttakendum til boða (Grétar 

Þór Eyþórsson, 2013, bls. 458−459). Spurningalistinn samanstendur af 15 

spurningum, þar af eru 13 spurningar lokaðar en tvær eru hálf-opnar. 

        Í spurningakönnunum ætti að forðast að hafa dæmi því þau geta verið 

leiðandi fyrir þátttakendur. Þó getur reynst nauðsynlegt í könnun eins og okkar, 

þar sem fjallað er um nýjungar, að útskýra hugtök sem ekki allir þekkja (Grétar 

Þór Eyþórsson, 2013, bls. 456). Reynt var eftir bestu getu að útskýra ný hugtök 

sem komu fyrir með hlutlausum og skýrum hætti. 

Þrátt fyrir að innihald spurningalista sé einna mikilvægast er útlit hans 

ekki síður mikilvægt. Spurningar þurfa að koma fyrir í rökréttri röð og byrjaði 

könnunin á almennum spurningum en efni spurninganna þrengdist er lengra var 

komið (Grétar Þór Eyþórsson, 2013, bls. 464−465). 
 

4.1.3 Framkvæmd 

Könnunin var send í forprófun til þriggja starfandi kennara. Þeir voru beðnir um 

að skoða könnunina með gagnrýnum augum og gefa athugasemdir. Könnuninni 

var svo breytt í samræmi við athugasemdir sem bárust. 

        Spurningakönnunin var send út til allra kennara í úrtakinu. Viku síðar var 

sent kurteisislegt áminningarbréf til þeirra þátttakenda sem ekki höfðu svarað. 

Nokkrum dögum síðar var lokaáminning send til þeirra sem enn höfðu ekki 

svarað. 

 

4.2 Samantekt 
Í kaflanum var sagt frá könnuninni og hvernig hún var framkvæmd. Sendur var út 

rafrænn spurningalisti til 53 kennara í sex skólum á Akureyri. Spurningalistinn var 

hannaður með tilliti til þeirra ráðlegginga sem koma fram í bókinni Handbók í 

aðferðafræði rannsókna (2013). Flestar spurningarnar voru lokaðar. Áður en 

spurningalistinn var sendur til þátttakenda var hann sendur til forprófunar og lagaður í 

samræmi við athugasemdir sem fengust. 

5. Niðurstöður 

Hér verður gerð grein fyrir niðurstöðum spurninganna. Spurningalistann má sjá í heild 

sinni í fylgiskjali 4. 
  

5.1 Heimavinna og heimavinnustefna skóla 

Samkvæmt niðurstöðum, sem sjá má í töflu 2, virðast allir skólarnir hafa ákveðna 

heimavinnustefnu sem meirihluti kennara hefur kynnt sér, eða rúmlega 80%. Þó eru 

einstaka kennarar í þremur skólum sem segja að skólinn hafi enga heimavinnustefnu 

þrátt fyrir að niðurstöður segi að svo sé.  
 

Tafla 2 −  Svör kennara við spurningunni ,,Hefur þú kynnt þér heimavinnustefnu skólans?“ 
 

Já, ég hef kynnt mér 
heimavinnustefnu 

skólans 

Nei, ég hef ekki kynnt 
mér heimavinnustefnu 

skólans 

Nei, skólinn er ekki 
með 

heimavinnustefnu 
Skóli A 6 

 

1 

Skóli B 6 
 

4 

Skóli C 7 1 
 

Skóli D 3 
  

Skóli E 3 
 

1 

Skóli F 5 
  

Samtals 30 1 6 

 

 Eins og sjá má í töflu 3 leggja flestir kennarar fyrir heimavinnu en aðeins um 

20% kennara leggja ekki fyrir heimavinnu. Í tveimur skólum leggja allir kennarar 

fyrir heimavinnu, í öðrum skólum er það misjafnt og í einum skóla segist enginn 

kennari leggja fyrir heimavinnu.  

Tafla 3 −  Mismunur milli skóla í fyrirlögn heimavinnu 

N = 37  Leggur fyrir heimavinnu Leggur ekki fyrir heimavinnu 

Skóli A 6 1 

Skóli B 7 3 

Skóli C 8 0 

Skóli D 0 3 

Skóli E 3 1 

Skóli F 5 0 

Samtals 29 8 

 

 Flestir þátttakendur sögðust leggja fyrir bæði hefðbundna og óhefðbundna 

heimavinnu. Aðeins 10% kennara segjast einungis leggja fyrir óhefðbundna 

heimavinnu og önnur 10% segjast aðeins leggja fyrir  hefðbundna heimavinnu.  
 

5.2 Viðhorf kennara til heimavinnu  
Viðhorf kennara til ákveðinna fullyrðinga um heimavinnu var kannað. Tafla 4 sýnir 

hversu margir kennarar voru sammála eftirfarandi fullyrðingum.  

Tafla 4 −  Fjöldi kennara sem eru sammála eftirtöldum fullyrðingum um heimavinnu 

Fullyrðing Fjöldi % 

Heimavinna hefur jákvæð áhrif á námsárangur 19 51,4 

Heimavinna er mikilvæg til þess að nemendur læri sjálfsaga og ábyrgð 25 67,6 

Heimavinna skilar engum árangri 4 10,8 

Heimavinna er mikilvæg fyrir samskipti heimila og skóla 5 13,5 

Heimavinna er mikilvæg til að undirbúa nemendur fyrir næstu 

kennslustund 

15 40,5 

Heimavinna þjálfar námstækni nemenda 15 40,5 

Heimavinna eykur áhuga nemenda á náminu 4 10,8 

Heimavinna dregur úr áhuga nemenda á náminu 7 18,9 

Heimavinna er of mikið auka álag fyrir foreldrana og heimilin 9 24,3 

Heimavinna er mikilvægt verkfæri til að auka þátttöku foreldra í námi 

unglingsins 

9 24,3 

Flestum kennurum þykir heimavinna mikilvæg til þess að kenna nemendum 

sjálfsaga og ábyrgð og einnig undirbúa nemendur fyrir næstu kennslustund. Margir 

tóku undir þá fullyrðingu að heimavinna hefði jákvæð áhrif á námsárangur nemenda 

og námstækni. Um 10% kennara segja að heimavinna auki áhuga nemenda á námi en 

næstum helmingi fleiri segja hana frekar draga úr áhuga á námi. Aðeins 10,8% 

kennara trúa því að heimavinna skili engum árangri.  

 Samkvæmt niðurstöðum þykir kennurum heimavinna ekki mjög mikilvæg 

fyrir samskipti heimila og skóla og segja 25% kennara að heimavinna sé of mikið álag 

á heimilin og foreldrana. Þar á móti segja önnur 25% að heimavinna sé mikilvægt 

verkfæri til þess að auka þátttöku foreldra í námi barna sinna.  
 

5.3 Tími sem fer í heimvinnu 

Tvær spurningar fjölluðu um tíma, annarsvegar um tíma sem kennurum þykir eðlilegt 

að nemendur verji við heimavinnu (sjá mynd 3) og hinsvegar um tíma sem kennarar 

verja í yfirferð á heimavinnu (sjá mynd 4).  
 

 
Mynd 3 −  Tími sem kennurum finnst að nemendur á unglingastigi eigi að verja í heimavinnu 

 

Niðurstöður eru eftirfarandi. Flestum kennurum, eða tæplega 46%, þykir að nemendur 

eigi að verja 2−4 klukkustundum í heimavinnu á viku. Næststærsti hópurinn, eða 

40,5%, telur að nemendur eigi að verja 0−2 klukkustundum í heimavinnu á viku. 

Aðeins um 10% þykir að nemendur eigi að verja 4−6 klukkustundum við heimavinnu 

og 2,7% þykir eðlilegt að nemendur verji allt að 8 klukkustundum við heimavinnu á 

viku. 

Einnig voru kennarar spurðir um þann tíma sem þeir verja í yfirferð á 

heimavinnu. Niðurstöðurnar má sjá á mynd 4.  

 

 
Mynd 4 −  Tími sem kennarar verja í yfirferð á heimavinnu vikulega 

 

Tölurnar voru mjög dreifðar og eru þó nokkrir kennarar sem verja 5 klukkustundum 

eða meira í yfirferð á heimavinnu vikulega. Þó verja flestir kennarar minna en einni 

klukkustund á viku í yfirferð, eða um 35% svarenda. Um 30 % kennara verja 1−2 

klukkustundum í yfirferð heimavinnu, 13,5% verja 3−4 klukkustundum og 2,7% verja 

4−5 klukkustundum í yfirferð heimavinnu nemenda á viku. Rúmlega 5% svöruðu ekki 

spurningunni.  

5.4 Hver ber ábyrgð á að heimavinna sé unnin? 

Heimavinna er nám sem nemandinn ber ábyrgð á og eins og sjá má á mynd 5 eru 

kennarar sammála því.  

 
Mynd 5 −  Mat kennara á því hver ber ábyrgð á að heimavinna sé unnin 

 

Stærsti hluti kennara segir að nemandinn eigi að bera ábyrgð á því að heimavinnan sé 

unnin. Nokkrum þykir að foreldrar og nemendur beri sameiginlega ábyrgð á 

heimavinnunni en fæstum þykir foreldrar einir bera ábyrgðina. Engum finnst ábyrgðin 

liggja hjá kennaranum. 

 

5.5 Markmið heimavinnunnar 

Tvær spurningar fjölluðu um markmið heimavinnunnar og hversu mikilvægt væri að 

nemendur og foreldrar væru meðvitaðir um markmið hennar. Í fyrstu var spurt hversu 

sammála eða ósammála kennarar væru fullyrðingunni ,,Heimavinna verður að hafa 

skýr markmið til þess að hún skili árangri“. Tafla 5 sýnir hversu margir kennarar eru 

sammála fullyrðingunni.  

Tafla 5 −  Hlutfall kennara sem eru sammála eða ósammála því að heimavinna verði að hafa skýr markmið til þess að hún skili 

árangri 
 

Fjöldi % 

Mjög sammála 24 64,9 

Frekar sammála 8 21,6 

Hvorki né 5 13,5 

Frekar ósammála 0 0 

Mjög ósammála 0 0 

Samtals 37 100 

 

Kennarar virðast almennt sammála þessari fullyrðingu en enginn kennari 

svaraði að hann væri frekar ósammála eða mjög ósammála fullyrðingunni. Um 65% 

kennara voru mjög sammála fullyrðingunni, 21,6% voru frekar sammála en 13,5% 

höfðu ekki skoðun á málinu. 

Í framhaldi af ofangreindri spurningu var spurt hvort kennarar kynntu 

markmið heimavinnu fyrir nemendum og foreldrum og þá hvernig (sjá mynd 6).  

 

 
Mynd 6 −  Hlutfall kennara sem kynna markmið heimavinnunnar fyrir nemendum og foreldrum 

 

Rúmlega helmingur kennara, eða um 54%, segjast kynna markmið heimavinnunnar 

fyrir nemendum og foreldrum. Þriðjungur kennara segist ekki kynna markmiðin og 

11% kennara kusu að svara spurningunni ekki.  

Þrátt fyrir að enginn kennari hafi verið ósammála fullyrðingunni um að skýr 

markmið heimavinnu skiluðu árangri þá eru samt 35,1% kennara sem kynna ekki 

markmið heimavinnunnar fyrir nemendum og foreldrum. Jákvæðu svör spurninganna 

tveggja samræmast nokkurn veginn en um 65% kennara segja skýr markmið 

mikilvæg og 55% kennara kynna markmiðin fyrir nemendum og foreldrum.  

Okkur lék einnig forvitni á að vita hvernig kennarar kynntu markmið 

heimavinnunnar fyrir nemendum og foreldrum. Því var opin spurning þar sem 

kennarar voru beðnir að segja frá þeim aðferðum sem þeir notuðu til að kynna 

markmið heimavinnunnar. Svörin voru fjölbreytt. Margir segjast útskýra markmið 

heimavinnunnar fyrir nemendum um leið og hún er lögð fyrir í kennslustund. 

Markmið eru oftast skýrð fyrir foreldrum með tölvupósti eða í gegnum Mentor. 

Einnig eru margir sem skýra markmið heimavinnu í foreldraviðtölum. Sumir láta 

markmið og útskýringar alltaf fylgja heimavinnunni og aðrir útskýra markmiðin í 

námsáætluninni.  
 

5.6 Menntun kennara og gerð heimavinnu 

Eins og mynd 7 sýnir þá hafa ekki allir kennarar hlotið kennslu í að útbúa 

heimavinnu.  
 

 
Mynd 7 −  Hlutfall kennara sem hlotið hafa þjálfun eða kennslu í að búa til heimavinnu 

Niðurstöður sýna að tæplega 30% kennara hafa hlotið kennslu í að búa til heimavinnu 

í kennaranáminu en flestir kennarar, tæplega 40%, hafa sótt sér slíka kennslu á eigin 

vegum. Um 27% kennara hafa ekki hlotið neina kennslu í að útbúa heimavinnu og 

5,4% svöruðu ekki spurningunni. Skólar virðast ekki bjóða upp á kennslu í að útbúa 

heimavinnu. 

 

5.7 Kennslukerfi og einstaklingsmiðað nám 
Spurt var hvort kennarar legðu fyrir einstaklingsmiðaða heimavinnu. Niðurstöðurnar 

má sjá í töflu 6. 

Tafla 6 −  Hlutfall kennara sem leggja fyrir einstaklingsmiðaða heimavinnu 
 

Fjöldi % 

Já 12 32,4 

Stundum 23 62,2 

Nei 1 2,7 

Svaraði ekki 1 2,7 

Samtals 37 100 

 

Eins og taflan sýnir leggja 32,4% kennara alltaf fyrir einstaklingsmiðaða 

heimavinnu og rúmlega 60% kennara leggja stundum fyrir einstaklingsmiðaða 

heimavinnu. Aðeins 2,7% segjast ekki einstaklingsmiða heimavinnuna að hverjum 

nemanda og önnur 2,7% svöruðu ekki spurningunni.  

Þær spurningar sem fjalla um nýjungar í kennslu leiddu í ljós að fæstir 

kennarar nýta sér þessar nýjungar. Á mynd 8 má sjá svör kennara við spurningum sem 

fjalla um vef-miðuð kennslukerfi.   

 

 
Mynd 8 −  Hlutfall kennara sem nota vef-miðuð kennslukerfi í kennslu 

 

Aðeins 24,3% kennara nota vef-miðuð kennslukerfi en mikill meirihluti, eða um 

75,7%, nota ekki þessi kerfi. Einnig var spurt hvaða kennslukerfi kennarar væru helst 

að nota. Því fylgdi opin spurning þar sem þeir kennarar sem nota vef-miðuð 

kennslukerfi voru beðnir að nefna þau kennslukerfi sem þeir nota. Algengast er að 

kennarar noti WebCT og Moodle en einnig komu fram kerfin MySchool, Khan 

Academy og 2know.  

Mynd 9 sýnir svör kennara við spurningunni hvort þeir noti speglaðar 

kennsluaðferðir.  

 

 
Mynd 9 −  Hlutfall kennara sem nota speglaðar kennsluaðferðir 

 

Um 83% kennara nota ekki speglaðar kennsluaðferðir en aðeins 5,4% segjast nýta sér 

þessa kennsluaðferð. Um 11% segjast stundum nota speglaðar kennsluaðferðir. Sömu 

sögu má segja um snjallkennslukerfin eins og sjá má á mynd 10.  

 

 
Mynd 10 −  Hlutfall kennara sem hafa heyrt um eða kynnt sér snjallkennslukerfi 

Næstum helmingur kennara hefur ekki heyrt um snjallkennslukerfin og um 30% hafa 

heyrt um þau en ekki kynnt sér þau nánar. Aðeins 18% hafa kynnt sér 

snjallkennslukerfin.  
 

5.8 Samantekt 

Markmið okkar með spurningakönnuninni var að sjá hvert viðhorf kennara á 

unglingastigi er til heimavinnu og hvort kennarar nýttu sér þær nýjungar sem standa 

þeim til boða í kennslu. Stærsti hluti kennara leggur fyrir heimavinnu og í flestum 

tilfellum eru kennarar bæði að nota óhefðbundna og hefðbundna heimavinnu. 

Kennararnir voru flestir sammála um að nemandinn beri ábyrgð á að heimavinnan sé 

unnin en nokkrum þótti þó ábyrgðin liggja hjá foreldrum og nemendum í sameiningu. 

Flestallir kennarar höfðu kynnt sér heimavinnustefnu skólans sem þeir starfa hjá.  

 Viðhorf kennara til heimavinnu eru tiltölulega jákvæð en margir segja 

heimavinnu bæta námsárangur, sjálfsaga og ábyrgð nemenda. Aðeins um 10% 

kennara segja að heimavinna skili engum árangri. Einnig var meirihluti sammála því 

að heimavinna með skýr markmið skili árangri og rúmlega helmingur kennara kynna 

markmið heimavinnunnar fyrir foreldrum og nemendum.  

 Flestir kennarar vilja áætla um og undir fjórar klukkustundir á viku í 

heimavinnu á unglingastigi en sjálfir eru þeir ekki að eyða eins miklum tíma í yfirferð 

á heimavinnu og haldið var. Stærsti hópur kennara er að eyða um klukkustund á viku í 

yfirferð á heimavinnu og næststærsti hópurinn ver um einni−tveim klukkustundum á 

viku í yfirferð.  

 Kennarar þurfa oft að sækja sér sjálfir kennslu í að útbúa heimavinnu en 

einhverjir hafa þó hlotið slíka kennslu í kennaranáminu. Um þriðjungur kennara hafa 

ekki hlotið kennslu í að útbúa heimavinnu. Nýjungar í kennslu, eins og vef-miðuð 

kennslukerfi og snjallkennslukerfi, eru ekki mikið notuð meðal kennara. Fæstir 

kennarar nota þessi kerfi og margir hafa ekki heyrt um þau. Þó eru margir kennara 

sem segjast einstaklingsmiða kennsluna að hverjum nemanda.  

6. Umræður 

6.1 Skoðanir kennara á heimavinnu 
Skoðanir samfélagsins á heimavinnu hafa verið bylgjukenndar í gegn um tíðina. 

Okkur langaði því að skoða viðhorf starfandi kennara til heimavinnu með könnun  og 

hvort þau hefðu breyst á síðustu árum. Fyrir tíu árum var framkvæmd sambærileg 

könnun meðal grunnskóla á Akureyri og gátum við því borið niðurstöður okkar við 

niðurstöður þeirrar könnunar. Úrtökin tvö eru svipuð að stærð. Í okkar úrtaki voru 

kennarar sem kenna bóklegar greinar á unglingastigi en í eldra úrtakinu voru 

umsjónarkennarar á miðstigi.  

 Töluverður munur var á niðurstöðum kannananna tveggja þegar spurt var 

hvort kennarar leggðu fyrir heimavinnu. Svo virðist sem fylgi heimavinnu hafi hrakað 

því í könnun Valdimars Víðissonar (2004, bls. 26) sögðust allir kennarar leggja fyrir 

heimavinnu en niðurstöður okkar könnunar sýndu að aðeins 78% kennara leggja fyrir 

heimavinnu í dag. Þetta þykir okkur athyglisvert, sérstaklega í ljósi þess að okkar 

niðurstöður sýna fylgi heimavinnu meðal kennara á unglingastigi en niðurstöður 

Valdimars sýna skoðanir kennara á miðstigi. Við hefðum haldið að heimavinna væri 

algengari á unglingastigi en á miðstigi. Við teljum þó að líklega sé munurinn fólginn í 

sveiflukenndu fylgi heimavinnunnar. Áhugavert væri að sjá hversu stórt hlutfall 

kennara í dag leggja fyrir heimavinnu á miðstigi.  

 Ef borin eru saman svör kannananna tveggja, sem lúta að viðhorfum kennara 

til heimavinnu, má sjá að þau virðast vera frekar neikvæðari en þau voru fyrir tíu 

árum. Í könnun Valdimars Víðissonar (2004, bls. 30) voru 87% kennara sammála því 

að heimavinna bætti námsárangur nemenda en samkvæmt okkar niðurstöðum voru 

aðeins rétt rúmlega 50% kennara sem voru sammála því. Rúmlega 10% kennara í dag 

segja að heimavinna skili engum árangri en aðeins 5% kennara árið 2004 þótti 

heimavinna vera tímaeyðsla í könnun Valdimars Víðissonar (2004, bls. 32). 

 Í okkar niðurstöðum voru viðhorf kennara frá einum skóla afgerandi andstæð 

heimavinnu. Kennarar skólans leggja ekki fyrir heimavinnu og eru í miklum 

meirihluta þeirra kennara sem eru sammála fullyrðingum eins og ,,Heimavinna dregur 

úr áhuga nemenda“ og ,,Heimavinna skilar engum árangri“. Þetta þykir okkur 

áhugavert vegna þess að það sýnir að einhverjir skólar eru farnir að taka upp 

námsstefnur án allrar heimavinnu. Það hefur augljóslega breyst þar sem allir kennarar 

í öllum skólum sem tóku þátt í rannsókn Valdimars (2004, bls. 26) fyrir tíu árum 

síðan lögðu fyrir heimavinnu. 

 

6.2 Tími sem fer í heimavinnu 

Niðurstöður PISA könnunarinnar sem lögð var fyrir árið 2012 hafa verið talsvert í 

umræðunni á Íslandi frá því að þær voru birtar seint á síðasta ári. Helst hefur verið 

fjallað og rætt um niðurstöður sem snéru að slökum lesskilningi íslenskra ungmenna. 

Við gerð þessarar ritgerðar rýndum við í PISA könnunina og horfðum þá aðallega til 

þeirra þátta sem tóku til heimavinnu nemenda á unglingastigi. Þar segir að 

heimavinna 15 ára íslenskra nemenda árið 2012 hafi verið að meðaltali um 4,1 klst. á 

viku. Í samanburði við önnur lönd könnunarinnar var sá tími sem íslensk ungmenni 

verja við heimavinnu rétt undir meðallagi, en meðallengd heimavinnu 15 ára nemenda 

könnunarinnar var 4,5 klst. Í samanburði við PISA könnun hjá íslenskum nemendum 

frá árinu 2003 hafði þó tími heimavinnu dregist saman um 0,5 klst. milli kannana, frá 

4,6 klst. á viku árið 2003 (Almar Halldórsson, Ragnar Ólafsson og Júlíus Björnsson, 

2013, bls. 75; Trautwein, 2007, bls. 372). Þegar við bárum þessar niðurstöður saman 

við viðmið Harris Cooper og National Education Association þá er sá tími sem 

íslenskir unglingar verja við heimavinnu talsvert undir þeim viðmiðum. Þar er mælst 

til þess að 15 ára nemendur verji 6 klst. á viku við heimavinnu (Cooper, 2007, bls. 26; 

National Education Association, e.d.).  

Í ljósi þess efnis sem við vorum með til umfjöllunar þótti okkur niðurstöður 

PISA könnunarinnar athyglisverðar. Við veltum t.d. fyrir okkur hvort slakur árangur 

íslenskra unglinga í lesskilningi og samdráttur í tíma sem nemendur verja við 

heimavinnu á viku héldist í hendur á einhvern hátt. Þá höfum við í huga rannsókn 

Trautwein (2007, bls. 374−375) sem segir að árangur í lestri aukist um allt að 26,53 

stig fyrir hvern auka klukkutíma sem nemendur verja í heimalestur. PISA könnunin 

skoðar þó ekki slíka fylgni. Okkur lék samt forvitni á að vita hvað starfandi kennurum 

fyndist að nemendur á unglingastigi ættu að verja mörgum klukkustundum í 

heimavinnu á viku og spurðum við þ.a.l. þeirrar spurningar í könnun okkar. Þær 

niðurstöður þótti okkur ennþá athyglisverðari, en þar kom fram að næstum helmingi 

svarenda, eða 40,5% kennara, fannst að nemendur á unglingastigi ættu aðeins að verja 

0−2 klst. í heimavinnu á viku. Aðeins fleirum, eða 45,9% svarenda, fannst að 

nemendur eigi að verja 2−4 klst. á viku við heimavinnu. Einungis 10,8% svöruðu 

þannig að þeim fyndist nemendur eiga að verja 4−6 klst. á viku við heimavinnu, en sá 

hluti er næst áðurnefndum heimavinnuviðmiðum.  

Við vitum ekki alveg hvernig við eigum að túlka þessar niðurstöður frekar en 

ýmsar vangaveltur komu upp. Helst þykir okkur þó mega lesa þessar niðurstöður sem 

ákveðna endurspeglun á viðhorfum kennara til notkunar heimavinnu sem námstæki 

fyrir nemendur. 

Við spurðum líka hversu miklum tíma kennarar væru að verja við yfirferð 

heimavinnu á viku. Ástæða þess var að við töldum að kennarar væru að verja miklum 

tíma við yfirferð heimavinnu og að gagnvirk kennslukerfi, eins og fjallað var um í 3. 

kafla, gætu sparað kennurum mikinn tíma í starfi. Niðurstöðurnar voru mjög dreifðar, 

en stærstur hluti svarenda, eða um 35%, sagðist verja 0−1 klst. á viku í yfirferð 

heimavinnu. Við höfum þó í huga að inn í þeirri tölu eru allir þeir kennarar í könnun 

okkar sem leggja ekki fyrir heimavinnu. Um 30% svarenda sögðust verja frá 3 klst. 

upp í 5 klst. eða meira á viku í yfirferð heimavinnu. Teljum við að með notkun 

gagnvirkra kennslukerfa væri hægt að spara einhverjum hópi kennara töluverðan tíma 

í yfirferð heimavinnu í hverri viku.  

 

6.3 Leiðir sem auka árangur heimavinnu 
Heimavinnudeilan hefur allt of lengi snúist um ofureinfaldaða já eða nei spurningu 

þegar spurningin er í raun miklu flóknari en það. Þetta er ekki spurning um hvort 

heimavinna skili árangri eða ekki heldur hvað við getum gert til þess að heimavinna 

skili árangri  (Carr, 2013, bls. 171).  

Heimavinna hefur verið gagnrýnd og er fylgi hennar sveiflukennt. Hún hefur 

verið gagnrýnd fyrir að skila í raun engu til nemenda. Andstæðingar heimavinnu segja 

að heimavinna ýti nemendum út af námsbrautinni og þannig sé heimavinnan farin að 

gera meira ógagn en gagn (Cooper, 2007, bls. 11−12). Við tökum undir margt af 

gagnrýninni á heimavinnu. Lausnin er þó ekki falin í því að fella niður heimavinnu 

heldur að bæta hana. Margt af þessari gagnrýni á rétt á sér en teljum við þó að hún 

eigi að mestu við um illa skipulagða heimavinnu. Heimavinna sem felst í sí 

endurteknum og eyðufyllingum eða vinnubókarvinnu  sem skilar ekki tilsettum 

árangri og getur leiðigjörn fyrir nemendur. Með því að bæta gæði heimavinnunnar 

verða flest rök gegn heimavinnu ómerk. Til þess að vita hvaða þættir skila jákvæðum 

árangri af heimavinnu verður að skoða rannsóknir og sjá hvað niðurstöður þeirra sýna. 

Rannsóknir hafa sýnt að þættir eins og markmið heimavinnunnar, þátttaka foreldra og 

nýjar leiðir í heimavinnu hafa allir mikil áhrif og er margt þar sem mætti bæta (Carr, 

2013, bls. 170).  

Tilgangur heimavinnunnar getur verið fjölbreytilegur. Tilgangurinn getur 

verið að þróa námstækni eða persónulegan þroska og samskipti nemenda. Heimavinna 

á aldrei að vera sett fyrir af gömlum vana án sérstakrar ástæðu. Þá þjónar hún ekki 

tilgangi sínum. Mikilvægt er að nemendur séu meðvitaðir um hvert markmið 

heimavinnunnar er til þess að þeir geti markvisst unnið að því að uppfylla þau 

markmið (Epstein og Van Voorhis, 2001, bls. 181−183). Ef nemendur vita ekki til 

hvers er ætlast af þeim og hver tilgangurinn er með verkefnum er auðvelt að stimpla 

þau sem gagnslausa tímaeyðslu. Nemendur eiga aldrei að fara heim með heimavinnu 

þar sem þeir þekkja ekki efnið eða vita ekki til hvers er ætlast af þeim (Carr, 2013, 

bls. 174). Í ljósi þess lék okkur forvitni á að vita hvað kennurum á Akureyri þykir um 

málið. Í könnun okkar spurðum við hversu sammála eða ósammála kennarar væru 

fullyrðingunni „Heimavinna verður að hafa skýr markmið til þess að hún skili 

árangri“. Kennarar voru flestir mjög sammála eða frekar sammála fullyrðingunni. 

Einhverjir höfðu ekki sérstaka skoðun á málinu en enginn kennari kvaðst vera 

ósammála fullyrðingunni. Það teljum við mjög jákvætt. En það er auðvelt að segja svo 

og gera síðan minna í málunum. Þess vegna spurðum við einnig hvort kennarar 

kynntu markmið heimavinnunnar fyrir nemendum og foreldrum og hvaða aðferðir 

þeir notuðu til þess. Flestallir kennarar voru sammála um mikilvægi þess að markmið 

heimavinnunnar séu skýr, en fyrir hverjum eru markmiðin skýrð? Aðeins um 

helmingur kennara á Akureyri skýra markmið heimavinnunnar fyrir nemendunum 

sjálfum. Það eru einmitt nemendurnir sem þurfa að vera meðvitaðir um tilgang 

heimavinnunnar þar sem þeir vinna hana. Kennarar þurfa að muna að mikilvægast er 

að nemendur hafi fullan skilning á því hvers vegna heimavinnan er sett fyrir og hvaða 

tilgangi hún þjónar. Ef nemendur skilja af hverju þeir þurfa að læra ákveðna hluti þá 

teljum við að þeir muni öðlast betri skilning, vera ábyrgari fyrir eigin námi og bera 

meiri virðingu fyrir starfi kennarans.  

Þátttaka foreldra hefur í flestum tilfellum jákvæð áhrif á viðhorf nemenda til 

náms (Nanna Kristín Christiansen, 2010, bls. 27). Þrátt fyrir að heimavinna hafi sætt 

mikilli gagnrýni vegna álags á foreldra og heimili þá hafa rannsóknir samt sýnt fram á 

það að virkni foreldra í heimavinnu er mikilvæg (Van Voorhis, 2010, bls. 316−317; 

Sigurlaug Elva Ólafsdóttir, 2012, bls. 25; Áslaug Brynjólfsdóttir, 2007, bls. 108). 

Þátttaka foreldra í heimavinnu nemenda á unglingastigi er af öðru tagi heldur en 

þátttaka í heimavinnu yngri nemenda en alls ekki síður mikilvæg (Van Voorhis, 2011, 

bls. 231−236). Kennarar sem skipuleggja góða heimavinnu ná að virkja foreldrana og 

gefa þeim þær bjargir sem þeir þurfa til þess að geta aðstoðað barnið sitt í náminu. 

Með slíkri samvinnu foreldra og kennara er búið að mynda sterkt félagslegt net í 

kringum nemandann sem mun skila sér í bættum námsárangri (Carr, 2013, bls. 

176−177). Niðurstöður úr könnun okkar leiddi í ljós að um 25% kennara eru sammála 

þeirri fullyrðingu að heimavinna sé of mikið álag á foreldrana og heimilin. Aðrir telja 

að heimavinnan sé mikilvæg til að efla þátttöku foreldra í námi nemenda. Því má sjá 

að meðal kennara eru skiptar skoðanir á þátttöku foreldra í heimavinnu.  

Þrátt fyrir að mikilvægi þátttöku foreldra hafi sannað sig í hverri rannsókninni 

á fætur annarri þá eru kennarar ekki enn sannfærðir. Að okkar mati eru tvær ástæður 

fyrir því að kennarar eru ekki að virkja foreldra í heimavinnu nemenda. Í fyrsta lagi 

gæti verið að kennarar séu ekki meðvitaðir um mikilvægi þess að virkja foreldra á 

fjölbreyttan hátt. Þátttaka foreldra á ekki að felast í því að aðstoða nemendur við 

flókin dæmi því nemendur eiga ekki að fara heim með heimavinnu sem þeir ráða ekki 

við. Ef foreldrar þurfa að gerast kennarar heima eru meiri líkur á því að heimavinnan 

skapi aukið álag á heimilin. Verkefni sem krefjast þátttöku foreldra geta t.d. verið 

verkefni þar sem nemendur þurfa að leita til foreldra til að nálgast upplýsingar sem 

aðeins foreldrarnir geta veitt eða verkefni sem krefjast samvinnu foreldra og 

nemenda. Þannig er heimavinnan ekki unnin undir valdaskipun þar sem foreldrar 

skipa börnunum fyrir heldur geta foreldrar og börn mæst á jafningjagrundvelli. Með 

þessu verður heimavinnan gæðastund milli foreldra og barns og þannig ætti hún að 

draga úr neikvæðri spennu innan heimilisins. Í öðru lagi gæti vandamálið verið fólgið 

í því að kennarar kunna jafnvel ekki að skipuleggja heimavinnu með það að markmiði 

að virkja foreldra á jákvæðan hátt.  

 

6.4 Menntun kennara 
Spurt var hvort kennarar hefðu hlotið einhverja þjálfun eða kennslu í að búa til 

heimavinnu. Niðurstöður sýna að aðeins um 30% kennara í úrtakinu hafi hlotið 

kennslu eða þjálfun í gerð heimavinnu í kennaranámi sínu. Tæplega 38% þeirra hafa 

sótt sér slíka þjálfun á eigin vegum og um 27% sögðust ekki hafa fengið neina þjálfun 

eða kennslu í gerð heimavinnu. Enginn svarenda sagðist hafa fengið þjálfun eða 

kennslu í gerð heimavinnu á vegum þess skóla sem þeir starfa fyrir.  

 Ástæðan fyrir því að við settum þessa spurningu í könnun okkar er að það er 

mat okkar að liður í að bæta heimavinnu nemenda sé að bæta menntun kennara. Við 

gerum okkur ljóst að skiptar skoðanir eru á þessu viðfangsefni, hvort heimavinna skili 

árangri eða ekki, en teljum að tími sé kominn til að hætta þeirri rökræðu og fara að 

horfa frekar til þess hvað aðferðum og leiðum kennarar geti beitt til þess að 

heimavinna skili árangri. Rannsóknir síðustu áratugi hafa sýnt fram á að góð og 

markviss heimavinna, sem hefur skýr markmið og er unnin eftir ákveðnum leiðum 

skilar jákvæðum persónulegum og námslegum ávinningi fyrir nemendur (Carr, 2013, 

bls. 171; Cooper, Robinson og Patall, 2006, bls. 4; Trautwein, 2007, bls. 374−375; 

Eren og Henderson 2011, bls. 960) Kennarar geta bætt notkun sína og árangur 

nemenda af heimavinnu með því að styðjast við þær rannsóknir og aðferðir sem sýnt 

hefur verið fram á að skili árangri (Carr, 2013, bls. 170). Það er hinsvegar ólíklegt að 

kennarar hafi mikinn tíma til þess að sækja sér þessar upplýsingar á eigin vegum. 

Skólar geta vissulega frætt kennara sína með t.d. námskeiðum og vinnustofum um 

gerð góðrar og markvissrar heimavinnu en grunnmenntun kennara er þó besti 

vettvangurinn til þess. Þar geta kennaranemar fengið að kynnast fræðum og 

rannsóknum sem liggja að baki gerð heimavinnu. Þá gætu þeir lært um og kynnst 

þeim verkfærum sem kennurum standa til boða og verið betur undirbúnir til að beita 

þessu gagnlega verkfæri þegar á vettvang er komið. Ef við lítum á okkar eigið nám, 

þá hefur lítið verið fjallað um gerð heimavinnu í þriggja ára grunnnáminu. Ef ekki 

hefði verið fyrir efnisval í lokaritgerð hefðu þessi fræði farið að mestu leyti framhjá 

okkur. Vonum við að breyting verði á þessu fyrir komandi kennaranema. 

 

6.5 Nýjungar í heimavinnu 
Ýmsar nýjungar í námi og kennslu hafa sprottið fram undanfarin ár. Samhliða 

framförum í tækni og þekkingu hefur upplýsingatæknin orðið stærri og 

fyrirferðameiri þáttur í skólastarfi en áður hefur þekkst. Þá hafa ýmis tölvukerfi verið 

þróuð sem hafa það markmið að bæta og auka gæði náms og kennslu (Mendicino, 

Razzaq og Heffernan, 2009, bls. 331−333; VanLehn, 2001, bls. 197−198). Tölvukerfi 

þessi hafa bæði áhrif námslegan árangur nemenda og ýmsan annan ávinning sem 

nemendur og kennarar hljóta af notkun tölvukerfanna (Goldman o.fl., 2013).  

 Vef-miðuð kennslukerfi eins og WebCT, Moodle o.fl. hafa umtalsverð áhrif á 

nám og námsárangur nemenda, þau auka virkni nemendanna og heildarþátttöku í 

heimavinnu. Kennarar spara sér mikinn tíma í yfirferð og einkunnagjöf verkefna auk 

þess sem þeir fá miklar og nákvæmar upplýsingar um stöðu og gengi hvers nemanda í 

gagnagrunni vef-miðaðra kennslukerfa. Þá hafa kennarar einnig möguleikann á að 

einstaklingsmiða heimavinnu nemenda með upplýsingum úr gagnagrunninum 

(Goldman o.fl., 2013; Mendicino, Razzaq og Heffernan, 2009, bls. 331−344). 

Snjallkennslukerfi sýna svo enn meiri árangur af heimavinnu þar sem þau bjóða upp á 

stoðkennsluforrit sem virkar eins og einkakennari sem leiðbeinir nemendum með 

heimavinnu sína (VanLehn, 2011, bls. 208−210). Snjallkennslukerfi hafa ekki verið 

tekin í notkun á Íslandi svo við vitum en vef-miðuð kennslukerfi hafa verið í notkun 

hér á landi í nokkur ár. Rannsókn okkar sýnir að tæplega 25% kennara á Akureyri 

nota vef-miðuð kennslukerfi við heimavinnu nemenda á unglingastigi. Vekur sú 

staðreynd, að um 75% kennara á Akureyri notist við hefðbundna skriflega 

heimavinnu, óneitanlega athygli. Þar sem rannsóknir um gagnsemi þessara 

kennslukerfa liggja fyrir, auk frásagna kennara um ávinning af notkun þeirra, er 

einkennilegt að svo fáir kennarar skuli nýta sér þetta verkfæri í kennslu.  

 Það sama á við um speglaða kennsluhætti. Ávinningur slíkra kennsluhátta er 

vel kunnur og umræðan um þá útbreidd. Arfstrom, Hamdan, McKnight og McKnight 

(2013, bls 6−11) segja einn helsta kost speglaðrar kennslu vera hversu vel hún virkjar 

nemendur og virkir nemendur hljóta að vera lykillinn að árangri í skólastarfi. Með 

einfaldri Google-leit má finna fjölda vefsíðna víðsvegar um heiminn sem styðjast við 

speglaða kennslu. Íslenska síðan www.vendikennsla.is er nú opin öllum kennurum á 

Íslandi og nýlegar rannsóknir hafa fjalla um jákvæð áhrif þeirra. Samt sem áður eru 

aðeins um 5% kennara í úrtaki okkar sem segjast nota speglaðar kennsluaðferðir og 

10% sem segjast gera það stundum. Það eru því 85% kennara á unglingastigi á 

Akureyri sem hafa aldrei notast við speglaðar kennsluaðferðir. 

Ástæður fyrir því svo fair kennarar í úrtakinu skuli nýta sér þessar nýju leiðir 

og verkfæri í kennslu geta eflaust verið margar. Í greininni A Comparison of 

Traditional Homework to Computer-Supported Homework eftir Mendicino, Razzaq 

og Heffernan (2009, bls. 342-343) segir að almenn tölvueign og útbreiðsla 

internetsins meðal nemenda sé möguleg hindrun í innleiðingu þessara kennslukerfa. 

Slíkt er ekki fyrirstaða hér á landi þar sem tölvuver eru staðalbúnaður í flestum ef ekki 

öllum grunnskólum landsins og 99,5% heimila grunnskólabarna eru netvædd 

(Hagstofan, 2014). Í raun er því ekkert skólakerfi betur sett fyrir innleiðingu þessara 

kennslukerfa og aðferða en íslenska skólakerfið. Helst dettur okkur því í hug að 

kennarar viti hreinlega ekki af þeim og þekki ekki til þeirra. Við höfum t.a.m. ekki 

fengið neina umfjöllun um þessa þætti í þriggja ára kennaranámi okkar og því ólíklegt 

að kennarar sem hafa útskrifast á undan okkur hafi fengið hana. Slíkt má bæta með 

einföldum hætti. Þá víkur að ábyrgð skólayfirvalda og skólastjórnenda. Framþróun í 

skólastarfi hlýtur að velta á því að skólar séu í sífelldri ígrundun og rannsóknum á 

eigin starfi. Ef nýjar leiðir og aðferðir í námi og kennslu skjóta rótum, sem sýna fram 

á aukinn árangur á flestum sviðum skólastarfsins eins og þær sem hér er fjallað um, 

hlýtur það að vera ábyrgð skólayfirvalda og stjórnenda að kynna þær fyrir starfandi 

kennurum og greiða fyrir innleiðingu þeirra. 

Síðustu ár og áratugi hefur krafan um einstaklingsmiðað nám í grunnskólum 

farið vaxandi. Aðalnámskrá grunnskóla segir t.a.m. að krafa sé gerð um að nám í 

grunnskólum sé á forsendum hvers og eins (Mennta- og menningarmálaráðuneytið, 

2011, bls. 42). Við erum þessu alveg sammála, að nám þurfi að fara fram á forsendum 

einstaklingsins því ólíklegt er að ein leið eða ein aðferð höfði til allra nemenda. Við 

veltum þó fyrir okkur hversu vel kennurum gengur að fylgja þessum kröfum eftir í 

framkvæmd.  

Í ritgerðinni var fjallað um vef-miðuð kennslukerfi og snjallkennslukerfi. Einn 

af þeim kostum sem taldir voru upp við notkun þessarar kerfa er hversu auðveldlega 

þau gera kennurum kleift að einstaklingsmiða nám nemanda að þörfum þeirra og getu. 

Með þessum kennslukerfum hafa kennarar greinagóðan aðgang að upplýsingum um 

stöðu og gengi hvers nemanda fyrir sig, þeir geta séð nákvæmlega hvað gengur vel og 

hvað vantar upp á í námi nemenda sinna og byggt áframhaldandi vinnu og verkefni 

einstaklingsins á þeim gögnum (Mendicino, Razzaq og Heffernan, 2009, bls. 

331−335). Án þess að halda því fram að kennslukerfi sem þessi séu eina rétta svarið 

við kröfunni um einstaklingsmiðað nám, þá teljum við það samt vera stórt framskref 

og mjög góða viðbót við aðrar leiðir sem kennarar nýta sér í dag. 

 

6.6 Að lokum 

Heimavinna hefur lengi verið umfjöllunar- og þrætuefni fræðimanna og verður það 

eflaust áfram í nánustu framtíð. Heimavinna hefur þó tekið miklum breytingum á 

síðustu árum. Hún hefur færst inn í skólana með skipulögðum hætti þar sem 

nemendum er boðið upp á aðstoð við heimavinnu sem valgrein. Nemendur hafa að 

auki oft val um að ljúka heimavinnu sinni í lok kennslustunda, á skólabókasöfnum 

eða í raun hvar sem er. Rannsókn sýnir að allt að einn þriðji af heimavinnu unglinga 

er unnin annarsstaðar en heima (Carr, 2013, bls. 23). Það eina sem ekki hefur breyst 

varðandi heimavinnu er að hún er enn á ábyrgð nemandans. Því veltum við fyrir 

okkur hvort orðið heimavinna sé að einhverju leyti úrelt. Heimavinna fer ekki 

endilega fram heima en er vinna sem er á ábyrgð nemenda. Við höfum því leikið 

okkur að því að finna ný orð yfir þetta nám eins og t.d. sjálfsnám, námsefling eða 

nemendavinna. Markmið heimavinnu eru m.a. að einstaklingar þjálfi með sér 

námstækni og auki ákveðna færni sem þeir hafa lært í kennslustundum. Orðið 

námsþjálfun hefur því orðið fyrir valinu því við teljum það ná betur yfir markmið 

heimavinnu. Orðið þjálfun felur í sér að efla eða bæta ákveðna þætti á meðan orðið 

vinna hefur allt aðra merkingu í hugum fólks. Orðið þjálfun tengist persónulegum 

ávinningi, að æfa sig og verða betri á einhverjum sviðum, á meðan margir tengja 

orðið vinna því að strita og erfiða. Við leggjum því til að orðið heimavinna og notkun 

þess verði endurskoðuð og orðið námsþjálfun tekið upp í staðinn. 

7. Lokaorð 

Heimavinna nemenda er öflugt tæki og sé því beitt á réttan hátt getur það haft bæði 

jákvæðan námslegan og persónulegan ávinning fyrir nemendur. Illa skipulögð 

heimavinna getur hins vegar verið íþyngjandi fyrir nemendur og fjölskyldur þeirra og 

dregið úr áhuga nemenda á námi. Það er því algjört lykilatriði að heimavinna sé vel 

undirbúin, að hún þjóni ákveðnum tilgangi og hafi skýr markmið sem eru öllum 

hlutaðeigendum vel kunn.   

 Í þriggja ára grunnnámi okkar í kennslufræðum hefur engin áhersla verið lögð 

á að fræða okkur um gerð heimavinnu. Ekkert hefur verið fjallað um mismunandi 

tegundir heimavinnu, tilgang hennar, markmið, hvað þurfi að hafa í huga við 

skipulagningu hennar o.s.frv. Við veltum því fyrir okkur hvar kennarar eigi að læra 

þessi mikilvægu undirstöðuatriði í notkun heimavinnu. Er þetta færni sem lærist af 

sjálfu sér? Könnun okkur leiddi í ljós að kennarar fá ekki fræðslu um gerð 

heimavinnu á vegum skólanna. Þegar skólasamfélagið hættir að þræta um hvort 

heimavinna skili árangri eða ekki, og vinnur saman að því að bæta gæði og gera 

heimavinnu nemenda markvissari, þá teljum við að það muni líta til 

kennaramenntunarinnar sem hinn ákjósanlegasta vettvang til að bæta gæði 

heimavinnu innan grunnskóla á Íslandi. 

 Heimavinna á ekki að vera kvöð og pína fyrir nemendur og fjölskyldur þeirra. 

Hún á að vera verkefni sem er í senn krefjandi og áhugahvetjandi fyrir nemendur. Það 

er ábyrgð kennara að undirbúa heimavinnuna til að svo megi vera. Breytingar hafa 

orðið á íslenska skólakerfinu samhliða breytingum á íslensku samfélagi. Heimavinna 

fer t.d. að stórum hluta til innan veggja skólans en í minna mæli en áður innan heimila 

nemenda. Í ljósi þess veltum við fyrir okkur orðinu heimavinna og hvort það þarfnist 

endurskoðunar. Við stingum upp á orðinu námsþjálfun, því það hefur víðtækari og 

jákvæðari merkingu en orðið heimavinna. 

 Ýmsar nýjungar varðandi heimavinnu standa kennurum til boða í dag og hafa 

rannsóknir sýnt fram á jákvæðan árangur af notkun þeirra fyrir nemendur, kennara og 

foreldra. Kennarar víða um heim, og þar á meðal á Íslandi, hafa tekið upp notkun vef-

miðaðra kennslukerfa en rannsókn okkar leiddi í ljós að mjög lítill hluti kennara á 

Akureyri notar þessi kerfi. Sömu sögu má segja um snjallkennslukerfi og speglaðar 

kennsluaðferðir. Teljum við að verulegur ávinningur geti skapast af víðtækari notkun 

þessara nýjunga meðal starfandi kennara og að framtíðin liggi að stórum hluta þar. 

Ekkert land í heiminum er betur í stakk búið til að innleiða þessar nýjungar en Ísland 

vegna netvæðingar íslenskra heimila. 

 Könnun okkar leiddi fram ýmsa áhugaverða þætti varðandi viðhorf kennara. 

Svo virðist sem neikvæðni í garð heimavinnu á meðal kennara hafi aukist á síðustu 

árum og skólar séu jafnvel farnir að taka upp stefnu sem boðar enga heimavinnu 

nemenda. Þessu þarf að snúa við til þess að nemendur verði ekki af þessu mikilvæga 

námstæki. Skólasamfélagið þarf að hætta að einblína á lélega og gagnslausa 

heimavinnu og sameinast um að vinna að því að bæta hana með aðferðum og leiðum 

sem rannsóknir hafa sýnt fram á að skili árangri. 

Heimavinna hefur lítið verið rannsökuð á Íslandi. Gagnlegt væri að nánari 

rannsóknir yrðu framkvæmdar þar sem úrtakið myndi ná yfir mun fleiri kennara en í 

okkar könnun. Þá væri einnig gagnlegt að rannsóknin myndi skoða mismunandi 

nálgun í heimavinnu og skoða fylgni milli heimavinnu, ánægju nemenda og 

námsárangur.  

Fylgiskjal 1: Bréf til skóladeild Akureyrarbæjar 

 

Akureyri, 12. febrúar 2014 

Góðan daginn, 
 

Erik Newman og Linda Brá Sveinsdóttir heitum við og erum við kennaranemar við 

Háskólann á Akureyri. 
 

Við erum að skrifa lokaritgerð okkar til B.Ed. gráðu og er efni ritgerðar okkar 

heimanám og viðhorf kennara til heimanáms. Leiðbeinandi okkar er Ingibjörg 

Auðunsdóttir. Til þess að vinna ritgerðina ætlum við að gera rannsókn meðal kennara 

á unglingastigi í nokkrum grunnskólum á Akureyri og viljum við því óska eftir 

samþykki skóladeildar Akureyrarbæjar fyrir rannsókninni. Búið er að tilkynna 

rannsóknina til Persónuverndar og munum við einnig óska eftir þátttöku hvers skóla 

fyrir sig.  
 

Rannsóknin verður í formi spurningalista (u.þ.b. 10 spurningar) sem lagður verður 

fyrir kennara á unglingastigi og ætti könnunin því ekki að taka lengri tíma en 10-15 

mínútur. Svörin verða nafnlaus og kennurum frjálst að taka ekki þátt ef þeir kjósa svo. 

Leitast verður eftir upplýstu samþykki þátttakenda fyrir þátttöku þeirra. Öllum 

gögnum verður eytt þegar búið verður að vinna tölulegar upplýsingar úr þeim.  
 

Með von um góðar viðtökur, 
 

Erik Newman og Linda Brá Sveinsdóttir 

Fylgiskjal 2: Bréf til skólastjórnenda nr. 1 

 
Akureyri, 13. febrúar 2014 

Góðan daginn, 
 

Erik Newman og Linda Brá Sveinsdóttir heitum við og erum við kennaranemar við 

Háskólann á Akureyri. 
 

Við erum að skrifa lokaritgerð okkar til B.Ed. gráðu og er efni ritgerðar okkar 

heimanám og viðhorf kennara til heimanáms. Leiðbeinandi okkar er Ingibjörg 

Auðunsdóttir. Til þess að vinna ritgerðina ætlum við að gera rannsókn meðal kennara 

á unglingastigi í grunnskólum á Akureyri og viljum við því óska eftir því að skólinn 

þinn taki þátt í rannsókninni. Búið er að óska eftir leyfi frá skóladeild Akureyrarbæjar 

og tilkynna rannsóknina til Persónuverndar.  
 

Rannsóknin verður í formi spurningalista (u.þ.b. 10-15 spurningar) sem lagður verður 

fyrir kennara á unglingastigi og ætti könnunin því ekki að taka lengri tíma en 10-15 

mínútur. Svörin verða nafnlaus og kennurum frjálst að taka ekki þátt ef þeir kjósa svo. 

Leitast verður eftir upplýstu samþykki þátttakenda fyrir þátttöku þeirra. Öllum 

gögnum verður eytt þegar búið verður að vinna tölulegar upplýsingar úr þeim.  
 

Með von um góðar viðtökur, 
 

Erik Newman og Linda Brá Sveinsdóttir 

Fylgiskjal 3: Bréf til skólastjórnenda nr. 2 

 

Akureyri, 17. mars 2014 

Sæl/l (nafn) 
 

Nú liggur fyrir að við höfum fengið leyfi frá skóladeild Akureyrarbæjar fyrir könnun 

okkar um heimavinnu. Við leituðum til þín eftir þátttöku skólans og óskum nú eftir 

netfangalista kennara á unglingastigi. Best væri ef við gætum fengið nafnalista með 

netföngunum. Könnunin er helst ætluð þeim kennurum sem kenna bóklegar greinar á 

unglingastigi en þeim sem kenna verklegar greinar er einnig frjálst að svara. 

Framkvæmd könnunar verður með þeim hætti að könnunin verður send á netfang 

hvers kennara og um er að ræða stutta 15 spurninga könnun sem unnin er í samstarfi 

við tölvudeild Háskólans á Akureyri. Öll svör eru nafnlaus og ekki hægt að rekja þau 

til einstaklinga. Öllum er frjálst að taka ekki þátt ef þeir kjósa svo en vonumst við eftir 

góðri þátttöku. 
 

Vonumst við til að geta sent spurningalistann í vikulok og lýkur könnuninni í byrjun 

apríl. 
 

Með von góðar viðtökur, 
 

Erik Newman og Linda Brá Sveinsdóttir, 

kennaranemar við Háskólann á Akureyri 

Fylgiskjal 4: Spurningalistinn 

Fylgiskjal 5: Staðfesting frá Persónuvernd 

 


